
ژیانی عیسای مه‌سیح

مردن و زیندووبوونه‌وه‌ی عیسا

له‌ ئینجیای پیرۆز

ناپاكی یه‌هوزا 













لۆقا 22: 1-6

1 جه‌ژنی فه‌تیره‌ كه‌ پێی ده‌ووترا په‌سخه‌ نزیك‌بۆوه‌. 2 كاهینانی باڵا و مالمه‌كان ده‌گه‌ڕان چۆن عیسا بكوژن، چونكه‌ له‌ گه‌ل ترسان. 


3 شه‌یتان چووه‌ ناو یه‌هوزاوه‌، كه‌ پێی ده‌ووترێ ئه‌سخه‌ریوتی، له‌ دوازده‌كه‌ بوو. 4 چوو و قسه‌ی له‌گه‌ڵ كاهینانی باڵا و فه‌رمانده‌كانی په‌رستگا كرد، چۆن عیسا به‌گرتن بدات. 5 دڵخۆش بوون و ڕێككه‌وتن به‌وه‌ی زیوی بده‌نێ. 6 ئه‌ویش ڕازی بوو، ده‌گه‌ڕا بۆ هه‌لێك تاكو عیسا بداته‌ ده‌ستیان و خه‌ڵكیان له‌گه‌ڵ نه‌بێت. 


جه‌ژنی په‌سخه 













‌لۆقا 22: 7-13 


7 ڕۆژی فه‌تیره‌ هات، ئه‌وه‌ی پێویست بوو قوربانی په‌سخه‌ی تێدا بكرێت. 8 عیسا په‌ترۆس و یۆحه‌نای نارد و فه‌رمووی: (بڕۆن په‌سخه‌مان بۆ ئاماده‌ بكه‌ن بیخۆین.) 


9 لێیان پرسی: (ده‌ته‌وێ له‌كوێ ئاماده‌ی بكه‌ین؟) 


10 پێی فه‌رموون: (كاتێ ده‌چنه‌ ناو شار، تووشی پیاوێك ده‌بن گۆزه‌یه‌ك ئاوی هه‌ڵگرتووه‌، دوای بكه‌ون بۆ ئه‌و ماڵه‌ی ده‌چیته‌ ژووره‌وه‌ی. 11 ئینجا به‌ خاوه‌ن ماڵه‌كه‌ بڵێن: "مامۆستا پێت ده‌ڵێت: كوا دیوه‌خانه‌كه‌ تاكو له‌گه‌ڵ قوتابییه‌كانم په‌سخه‌ی تێدا بخۆم؟" 12 ئه‌ویش له‌ نهۆمی سه‌ره‌وه‌ ژوورێكتان پیشان ده‌دات، گه‌وره‌یه‌ و ڕاخراوه‌، له‌وێ ئاماده‌ی بكه‌ن.) 


13 جا ڕۆیشتن، هه‌روه‌ك عیسا پێی فه‌رمووبوون بینییان و په‌سخه‌یان ئاماده‌ كرد. 


عیسا پێی قوتابییه‌كانی ده‌شوات 










یۆحه‌نا 13: 1-20

1 پێش جه‌ژنی په‌سخه‌، عیسا ده‌یزانی كاتی هاتووه‌ ئه‌م جیهانه‌ به‌جێ‌بهێڵێت بۆ لای باوك، جا ئه‌وانه‌ی هی خۆی بوون له‌ جیهان‌دا خۆشی‌ویستن، تاكو ئه‌وپه‌ڕی خۆش‌ویستن. 


2 ژه‌می ئێواره‌ بوو، شه‌یتان خستبوویه‌ دڵی یه‌هوزای ئه‌سخه‌ریوتی كوڕی شیمۆن، كه‌وا عیسا به‌ گرتن بدات. 3 عیساش ده‌یزانی باوك هه‌موو شتێكی خستۆته‌ ژێر ده‌ستی، له‌ خوداوه‌ هاتووه‌ و بۆ خوداش ده‌گه‌ڕێته‌وه‌. 4 له‌سه‌ر خوان هه‌ڵستا، كه‌وایه‌كه‌ی داكه‌ند و خاولییه‌كی هه‌ڵگرت و له‌ ناوقه‌دی به‌ستا، 5 ئینجا ئاوی له‌ له‌گه‌نێك كرد و ده‌ستی به‌ شوشتنی پێی قوتابییه‌كان كرد و به‌و خاولییه‌ی به‌ ناوقه‌دیه‌وه‌ به‌ستبووی ده‌یسڕییه‌وه‌. 


6 كاتێ گه‌یشته‌ سه‌ر شیمۆن په‌ترۆس، شیمۆن پێی‌ووت: (گه‌وره‌م تۆ پێی من ده‌شۆیت؟) 


7 عیسا له‌ وه‌ڵام‌دا پێی فه‌رموو: (ئێستا ئه‌مه‌ی ده‌یكه‌م تێی‌ناگه‌یت، به‌ڵام دواتر تێی‌ده‌گه‌یت.) 


8 په‌ترۆس پێی‌ووت: (هه‌رگیز پێم ناشۆیت.) 


عیساش وه‌ڵامی دایه‌وه‌: (ئه‌گه‌ر نه‌تشۆم، له‌گه‌ڵ من به‌شت نابێت.) 


9 جا شیمۆن په‌ترۆس پێی‌ووت: (گه‌وره‌م، ته‌نها پێم نا، به‌ڵكو ده‌ست و سه‌ریشم!) 


10 عیساش پێی فه‌رموو: (ئه‌وه‌ی خۆی شوشتبێت ته‌نیا پێویستی به‌ پێ شوشتن هه‌یه‌، هه‌مووی پاكه‌. ئێوه‌ش پاكن به‌ڵام هه‌مووتان نا.) 11 چونكه‌ ده‌یزانی كێ به‌ گرتنی ده‌دات، فه‌رمووی: (هه‌مووتان پاك نین.) 


12 كه‌ پێیانی شوشت، كه‌وایه‌كه‌ی هه‌ڵگرت و دانیشته‌وه‌، پێی فه‌رموون: (ئایا له‌وه‌ی بۆم كردن تێگه‌یشتن؟ 13 ئێوه‌ به‌ "مامۆستا" و "گه‌وره‌" بانگم ده‌كه‌ن و ڕاست ده‌كه‌ن، چونكه‌ وام. 14 جا كه‌ من گه‌وره‌ و مامۆستام و پێم شوشتن، ئێوه‌ش له‌سه‌رتانه‌ پێی یه‌كتری بشۆن. 15 چونكه‌ نموونه‌یه‌كم پێ‌دان تاكو ئه‌وه‌ی من بۆم كردن ئێوه‌ش بیكه‌ن. 16 ڕاستی ڕاستیتان پێ ده‌ڵێم: كۆیله‌ له‌ گه‌وره‌كه‌ی گه‌وره‌تر نییه‌، نێردراویش له‌وه‌ی ناردوویه‌تی گه‌وره‌تر نییه‌. 17 ئه‌گه‌ر ئه‌مانه‌تان زانی، خۆزگه‌ ده‌خوازرێ به‌ ئێوه‌ ئه‌گه‌ر په‌یڕه‌وتان كرد. 


18 باسی هه‌مووتان ناكه‌م. ئه‌وانه‌ی هه‌ڵمبژاردوون ده‌یانناسم، به‌ڵام تاكو نووسراوه‌كه‌ بێته‌ دی: {ئه‌وه‌ی نمه‌كم ده‌كات، گۆزینگی لێ به‌رزكردمه‌وه‌.} 


19 له‌ ئێستاوه‌ پێتان ده‌ڵێم پێش ڕوودانی، تاكو كاتێ ڕووی‌دا باوه‌ڕ بكه‌ن كه‌ من ئه‌وم. 20 ڕاستی ڕاستیتان پێ ده‌ڵێم: ئه‌وه‌ی پێشوازی له‌وه‌ بكات من ده‌ینێرم، پێشوازی له‌ من ده‌كات، ئه‌وه‌ی پێشوازی له‌ من بكات، پێشوازی له‌وه‌ ده‌كات كه‌ ناردوومی.) 


ناپاكی یه‌هوزا 













یۆحه‌نا 13: 21-30

21 كاتێ عیسا ئه‌مانه‌ی فه‌رموو، له‌ ڕۆح‌دا په‌شۆكا و شایه‌تی دا: (ڕاستی ڕاستیتان پێ ده‌ڵێم: یه‌كێكتان به‌ گرتنم ده‌دات.) 


22 قوتابییه‌كان سه‌یری یه‌كتریان ده‌كرد و دڵنیا نه‌بوون مه‌به‌ستی كێیه‌. 23 یه‌كێك له‌ قوتابییه‌كان كه‌ عیسا خۆشی‌ده‌ویست له‌ باوه‌شی‌دا پاڵی‌دابۆوه‌، 24 شیمۆن په‌ترۆس ئاماژه‌ی بۆ كرد تاكو پرسیار بكات مه‌به‌ستی له‌ كێیه‌. 


25 ئه‌ویش شانی به‌سه‌ر سینگی عیسادا دا و پێی‌ووت: (گه‌وره‌م، كێیه‌؟) 


26 عیسا وه‌ڵامی دایه‌وه‌: (ئه‌وه‌یه‌ كه‌ پاروو تێهه‌ڵدێنم و ده‌یده‌مێ.) ئینجا پارووه‌كه‌ی تێهه‌ڵێنا و دایه‌ یه‌هوزای كوڕی شیمۆنی ئه‌سخه‌ریوتی. 27 پاش پارووه‌كه‌، شه‌یتان چووه‌ ناویه‌وه‌. 


عیساش پێی فه‌رموو: (ئه‌وه‌ی ده‌یكه‌یت خێرا بیكه‌.) 28 له‌وانه‌ی دانیشتبوون كه‌سیان تێ‌نه‌گه‌یشتن بۆچی ئه‌مه‌ی پێ فه‌رموو، 29 چونكه‌ سندوقی پاره‌ش له‌لای یه‌هوزا بوو، هه‌ندێكیان وایانزانی پێی ده‌فه‌رمووێ چییان پێویسته‌ بۆ جه‌ژن بیكڕێت، یان شتێك بداته‌ هه‌ژاران. 30 ئه‌ویش كه‌ پارووه‌كه‌ی وه‌رگرت یه‌كسه‌ر ده‌رچوو. شه‌ویش بوو. 


ڕاسپارده‌ی تازه    












یۆحه‌نا ‌13: 31-35  

31 كاتێ چووه‌ ده‌ره‌وه‌، عیسا فه‌رمووی: (ئێستا كوڕی مرۆڤ شكۆدار كرا و خوداش تیای‌دا شكۆدار كرا. 32 جا ئه‌گه‌ر خودا تیای‌دا شكۆدار كرا، خوداش كوڕه‌كه‌ له‌ خۆی‌دا شكۆداری ده‌كات، یه‌كسه‌ر شكۆداری ده‌كات. 


33 منداڵه‌كان، ماوه‌یه‌كی كورته‌ له‌گه‌ڵتانم. جا به‌دوام‌دا ده‌گه‌ڕێن، به‌ڵام وه‌ك به‌ جوله‌كه‌كانم وت، ئێستا به‌ ئێوه‌شی ده‌ڵێم: ناتوانن بێنه‌ ئه‌و شوێنه‌ی من بۆی ده‌چم. 


34 ڕاسپارده‌یه‌كی نوێتان ده‌ده‌مێ: یه‌كتریتان خۆش‌بووێ. وه‌ك خۆشم‌ویستن، ئێوه‌ش یه‌كتریتان خۆش‌بووێ. 35 به‌مه‌ هه‌موو ده‌زانن كه‌ قوتابی منن، ئه‌گه‌ر خۆشه‌ویستیتان بۆ یه‌كتری هه‌بێت.) 


پێشبینیكردنی نكۆڵی په‌ترۆس 










یۆحه‌نا 13: 36-38

36 شیمۆن په‌ترۆسیش پێی‌ووت: (گه‌وره‌م، بۆ كوێ ده‌چیت؟) 


عیساش وه‌ڵامی دایه‌وه‌: (ئه‌و شوێنه‌ی بۆی ده‌چم، ئێستا ناتوانیت دوام‌بكه‌ویت، به‌ڵام دواتر دوام ده‌كه‌ویت.) 


37 په‌ترۆس پێی‌ووت: (گه‌وره‌م، بۆچی ئێستا ناتوانم دوات‌بكه‌وم؟ ژیانم بۆ تۆ داده‌نێم.) 


38 عیسا وه‌ڵامی دایه‌وه‌: (ژیانت بۆ من داده‌نێیت؟ ڕاستی ڕاستیت پێ ده‌ڵێم: كه‌ڵه‌شێر بانگ نادات كه‌ تۆ سێ جار نكۆڵیم لێ ده‌كه‌یت!

ماڵی باوكم 













یۆحه‌نا 14: 1-14

1 دڵته‌نگ مه‌بن. پشت به‌ خودا ببه‌ستن، پشت به‌ منیش ببه‌ستن. 2 ماڵی باوكم ژووری زۆری لێیه‌، ئه‌گینا پێم ده‌ووتن. من ده‌ڕۆم تاكو شوێنتان بۆ ئاماده‌ بكه‌م. 3 جا كه‌ ڕۆیشتم و شوێنم بۆ ئاماده‌كردن، دێمه‌وه‌ و ده‌تانبه‌مه‌ لای خۆم، تاكو ئێوه‌ش له‌و شوێنه‌ بن كه‌ من لێی ده‌بم. 4 ئێوه‌ش ڕێگای ئه‌و شوێنه‌ ده‌زانن كه‌ بۆی ده‌چم.) 


من ڕێگا و ڕاستی و ژیانم 

5 تۆماس پێی‌ووت: (گه‌وره‌م، نازانین بۆ كوێ ده‌ڕۆیت، چۆن ڕێگاكه‌ بزانین؟) 


6 عیساش پێی فه‌رموو: (منم ڕێگا و ڕاستی و ژیان. كه‌س نایه‌ته‌ لای باوكه‌كه‌ به‌هۆی منه‌وه‌ نه‌بێت. 7 ئه‌گه‌ر منتان بناسیبووایه‌، باوكیشمتان ده‌ناسی. له‌ ئێستاوه‌ ده‌یناسن و بینیووتانه‌.) 


8 فیلیپۆس پێی‌ووت: (گه‌وره‌م، باوكه‌كه‌مان پیشان بده‌ و به‌سمانه‌.) 


9 عیساش پێی فه‌رموو: (فیلیپۆس، ئایا ماوه‌یه‌كی درێژه‌ له‌گه‌ڵتانم و نه‌تناسیوم؟ ئه‌وه‌ی منی بینیوه‌ باوكه‌كه‌ی بینیوه‌. ئیتر چۆن ده‌ڵێی: "باوكه‌كه‌مان پیشان بده‌"؟ 10 ئایا باوه‌ڕ ناكه‌ی من له‌ باوكه‌كه‌دام و باوكه‌كه‌ش له‌ من دایه‌؟ ئه‌و قسانه‌ی پێتانی ده‌ڵێم له‌ خۆمه‌وه‌ نایڵێم، به‌ڵكو باوك كه‌ له‌ من‌دا نیشته‌جێیه‌، ئه‌و كاره‌كانی خۆی ده‌كات. 11 باوه‌ڕم پێ بكه‌ن كه‌ له‌ باوكه‌كه‌دام و باوكه‌كه‌ش له‌ من دایه‌، ئه‌گه‌ر نا به‌هۆی كاره‌كان خۆیانه‌وه‌ باوه‌ڕ بكه‌ن. 12 ڕاستی ڕاستیتان پێ ده‌ڵێم: ئه‌وه‌ی باوه‌ڕم پێ بهێنێت، ئه‌و كارانه‌ ده‌كات كه‌ من ده‌یكه‌م، له‌مانه‌ش گه‌وره‌تر ده‌كات، چونكه‌ بۆ لای باوكه‌كه‌ ده‌چم. 13 هه‌رچییه‌ك به‌ ناوی منه‌وه‌ داوا بكه‌ن ده‌یكه‌م، تاكو باوك له‌ كوڕه‌كه‌دا شكۆدار بێت. 14 ئه‌گه‌ر شتێكتان به‌ ناوی من داواكرد، ده‌یكه‌م. 


به‌ڵێنی هاتنی رۆحی پیرۆز    










یۆحه‌نا 14: 15-26
  

15 ئه‌گه‌ر منتان خۆش‌بووێ ڕاسپارده‌كانم ده‌پارێزن. 16 منیش داوا له‌ باوك ده‌كه‌م یارمه‌تیده‌رێكی دیكه‌تان بداتێ كه‌ تاهه‌تایه‌ له‌گه‌ڵتان بمێنێته‌وه‌، 17 ڕۆحی ڕاستی، كه‌وا جیهان ناتوانێت وه‌ری بگرێت، چونكه‌ نایبینێت و نایناسێت. به‌ڵام ئێوه‌ ده‌یناسن، چونكه‌ له‌گه‌ڵتان ده‌مێنێته‌وه‌ و له‌ ئێوه‌دا ده‌بێت. 18 به‌ هه‌تیوی به‌جێتان ناهێڵیم، دێمه‌وه‌ لاتان. 19 پاش كه‌مێك ئیتر جیهان نامبینێت، به‌ڵام ئێوه‌ ده‌مبینن. چونكه‌ زیندووم و ئێوه‌ش ده‌ژین. 20 له‌و ڕۆژه‌دا ده‌زانن من له‌ باوكم‌دام، ئێوه‌ش له‌ من‌دان، منیش له‌ ئێوه‌دام. 21 ئه‌وه‌ی ڕاسپارده‌كانی منی له‌لایه‌ و ده‌یپارێزێت، ئه‌وا منی خۆش‌ده‌وێت. ئه‌وه‌ی منی خۆش‌بووێ، باوكم خۆشی‌ده‌وێت، منیش خۆشم‌ده‌وێت و خۆمی بۆ ده‌رده‌خه‌م.) 


22 یه‌هوزاش، ئه‌سخه‌ریوتییه‌كه‌ نا، پێی‌ووت: (گه‌وره‌م، چی بووه‌ تاكو به‌ نیازیت خۆت بۆ ئێمه‌ ده‌ربخه‌یت، به‌ڵام بۆ جیهان نا؟) 


23 عیسا وه‌ڵامی دایه‌وه‌: (ئه‌وه‌ی منی خۆش‌بووێ وشه‌كه‌م ده‌پارێزێت، باوكیشم خۆشی‌ده‌وێت و دێینه‌ لای، له‌لای ئه‌ویش ماڵێك سازده‌كه‌ین. 24 ئه‌وه‌ی منیشی خۆشناوێت وشه‌كانم ناپارێزێت. ئه‌م وشه‌ی گوێتان لێی ده‌بێت هی من نییه‌، به‌ڵكو هی ئه‌و باوكه‌یه‌ كه‌ ناردوومی. 


25 ئه‌مانه‌م پێ وتن كه‌ هێشتا له‌لاتانم. 26 به‌ڵام یارمه‌تیده‌ره‌كه‌، ڕۆحی پیرۆز، ئه‌وه‌ی باوك به‌ ناوی من ده‌ینێرێت، ئه‌و هه‌موو شتێكتان فێرده‌كات و هه‌موو ئه‌و شتانه‌ی پێم وتوون بیرتان ده‌خاته‌وه‌. 

ئاشتی عیسا 













یۆحه‌نا 14: 27-31

27 ئاشتیتان بۆ به‌جێ ده‌هێڵم، ئاشتی خۆمتان ده‌ده‌مێ. ئه‌وه‌ی من ده‌تانده‌مێ وه‌ك ئه‌وه‌ نییه‌ كه‌ جیهان ده‌یدات. دڵته‌نگ مه‌بن و مه‌ترسن. 28 گوێتان لێ‌بوو پێم وتن: "ده‌ڕۆم و دێمه‌وه‌ لاتان." ئه‌گه‌ر منتان خۆش‌بووێ، دڵشاد ده‌بن كه‌ ده‌چمه‌ لای باوكه‌كه‌، چونكه‌ باوكه‌كه‌ له‌ من پایه‌ به‌رزتره‌. 29 ئه‌وه‌تا پێش ڕوودانی پێم وتن، تاكو كاتێ ڕووی‌دا باوه‌ڕ بهێنن. 30 درێژه‌ به‌ قسه‌ ناده‌م، چونكه‌ سه‌رۆكی ئه‌م جیهانه‌ وا دێت و هیچ ده‌سه‌ڵاتێكی له‌سه‌ر من نییه‌. 31 به‌ڵام تاكو جیهان بزانێت باوكم خۆش‌ده‌وێت و وه‌ك باوك ڕایسپاردم ئاوا ده‌كه‌م. 


هه‌ستن با لێره‌ بڕۆین.


من مێوی ڕاسته‌قینه‌م 











یۆحه‌نا 15: 1-17

1 منم مێوی ڕاسته‌قینه‌، باوكیشم ڕه‌زه‌وانه‌كه‌یه‌. 2 هه‌ر لقێك له‌ من‌دا به‌ر نه‌گرێت لێی ده‌كاته‌وه‌. هه‌ر لقێكیش به‌ر بگرێت پاكی ده‌كاته‌وه‌ تاكو به‌رهه‌می زیاتر بدات. 3 ئێوه‌ ئێستا به‌هۆی ئه‌و قسه‌یه‌ی بۆم كردن پاكن. 4 له‌ من‌دا بچه‌سپێن و منیش له‌ ئێوه‌دا. چۆن لق له‌ خۆیه‌وه‌ ناتوانێت به‌رهه‌م بگرێت ئه‌گه‌ر له‌ مێوه‌كه‌دا نه‌چه‌سپێت، ئێوه‌ش ئاوان، ئه‌گه‌ر له‌ من‌دا نه‌چه‌سپێن. 


5 منم مێوه‌كه‌ و ئێوه‌ش لقه‌كانن. ئه‌وه‌ی له‌ من‌دا بچه‌سپێت و منیش له‌و، ئه‌وا به‌رهه‌می زۆر ده‌گرێت. چونكه‌ به‌بێ من ناتوانن هیچ شتێك بكه‌ن. 6 ئه‌وه‌ی له‌ من‌دا نه‌چه‌سپێت وه‌ك لق فڕێده‌درێته‌ ده‌ره‌وه‌، وشك ده‌بێت و كۆده‌كرێته‌وه‌، فڕێده‌درێته‌ ناو ئاگر و ده‌سووتێت. 7 ئه‌گه‌ر له‌ من‌دا بچه‌سپێن و وشه‌كانم له‌ناوتان‌دا بچه‌سپێت، چیتان ده‌وێ داوای بكه‌ن بۆتان ده‌بێت. 8 باوكم به‌مه‌ شكۆدار ده‌بێت، كه‌ به‌رهه‌می زۆر بهێنن، ئاوا ده‌بنه‌ قوتابی من. 


9 وه‌ك باوك خۆشی‌ویستم، منیش خۆشم‌ویستن، جا له‌ خۆشه‌ویستییه‌كه‌م‌دا بچه‌سپێن. 10 ئه‌گه‌ر ڕاسپارده‌كانم بپارێزن، له‌ خۆشه‌ویستییه‌كه‌م‌دا ده‌چه‌سپێن، وه‌ك من ڕاسپارده‌كانی باوكم پاراستووه‌ و له‌ خۆشه‌ویستییه‌كه‌ی‌دا ده‌چه‌سپێم. 11 ئه‌م شتانه‌م پێ وتن تاكو خۆشی منتان تێدابێت و خۆشیتان به‌ ته‌واوی بێت. 12 ڕاسپارده‌ی من ئه‌مه‌یه‌: یه‌كتریتان خۆش‌بووێ وه‌ك خۆشم‌ویستن. 13 كه‌س خۆشه‌ویستی له‌مه‌ گه‌وره‌تری نییه‌ كه‌ یه‌كێك ژیانی خۆی بۆ دۆسته‌كانی دابنێت. 14 ئێوه‌ دۆستی منن، ئه‌گه‌ر كار به‌وه‌ بكه‌ن كه‌ ڕاتان‌ده‌سپێرم. 15 ئیتر به‌ كۆیله‌ ناوتان نابه‌م، چونكه‌ كۆیله‌ نازانێت گه‌وره‌كه‌ی چی ده‌كات. به‌ڵام ناوی دۆستم لێنان چونكه‌ هه‌رچییه‌كم له‌ باوكم بیستبوو پێم ڕاگه‌یاندن. 16 ئێوه‌ منتان هه‌ڵنه‌بژارد، به‌ڵكو من ئێوه‌م هه‌ڵبژارد، نیشانم كردن تاكو بڕۆن به‌رهه‌م بهێنن و به‌رهه‌مه‌كه‌تان بمێنێت، تاكو هه‌رچییه‌ك به‌ ناوی من داوا بكه‌ن باوك بتانداتێ. 17 به‌مانه‌ ڕاتان‌ده‌سپێرم تاكو یه‌كتریتان خۆش‌بووێ.


ڕقبوونه‌وه ‌له‌عیسا و قوتابییه‌كانی 









یۆحه‌نا 15: 18-16: 4

18 ئه‌گه‌ر جیهان ڕقی لێتان ده‌بێته‌وه‌، ئه‌وه‌ بزانن پێش ئێوه‌ ڕقی له‌ من‌بۆوه‌. 19 ئه‌گه‌ر هی جیهان بوونایه‌، جیهان ئه‌وانه‌ی هی خۆیه‌تی خۆشی‌ده‌وێن. به‌ڵام چونكه‌ هی جیهان نین و من له‌ جیهان هه‌ڵمبژاردوون، بۆیه‌ جیهان ڕقی لێتانه‌. 20 به‌ بیرتان بێته‌وه‌ چیم پێ وتن: "كۆیله‌ له‌ گه‌وره‌كه‌ی گه‌وره‌تر نییه‌." ئه‌گه‌ر منیان چه‌وساندبێته‌وه‌، ئێوه‌ش ده‌چه‌وسێننه‌وه‌. ئه‌گه‌ر وشه‌ی منیان پاراستووه‌، هی ئێوه‌ش ده‌پارێزن. 21 به‌ڵام هه‌موو ئه‌مانه‌تان له‌ به‌ر ناوی من پێ ده‌كه‌ن، چونكه‌ ئه‌وه‌ی ناردوومی ئه‌وان نایناسن. 22 ئه‌گه‌ر نه‌هاتبوومایه‌ و قسه‌م بۆ نه‌كردبوونایه‌، گوناهیان نه‌ده‌بوو، به‌ڵام ئێستا بیانوویان نییه‌ بۆ گوناهه‌كه‌یان. 23 ئه‌وه‌ی ڕقی له‌ من بێته‌وه‌، ڕقی له‌ باوكیشمه‌. 24 ئه‌گه‌ر له‌نێوانیان‌دا ئه‌و كارانه‌م نه‌كردبووایه‌ كه‌ كه‌سی دیكه‌ نه‌یكردووه‌، گوناهیان نه‌ده‌بوو. به‌ڵام ئێستا بینییان و ڕقیان له‌ من و له‌ باوكم بۆوه‌. 25 به‌ڵام ئه‌مه‌ بوو تاكو ئه‌و وته‌یه‌ بێته‌ دی كه‌ له‌ ته‌وراته‌كه‌یان‌دا نووسراوه‌: {به‌بێ هۆ ڕقیان لێم‌بۆوه‌.} 


26 جا كاتێ یارمه‌تیده‌ره‌كه‌ دێت، ئه‌وه‌ی له‌لایه‌ن باوكه‌كه‌وه‌ بۆتانی ده‌نێرم، ڕۆحی ڕاستی، كه‌ له‌ باوكه‌كه‌وه‌ هه‌ڵده‌قوڵێت، ئه‌و شایه‌تیم بۆ ده‌دات. 27 ئێوه‌ش شایه‌تی ده‌ده‌ن، چونكه‌ له‌ سه‌ره‌تاوه‌ له‌گه‌ڵ منن. 

1 ئه‌م شتانه‌م پێ وتن، تاكو ساتمه‌ نه‌كه‌ن. 2 له‌ كه‌نیشته‌كان ده‌رده‌كرێن، به‌ڵكو كاتێ دێت ئه‌وه‌ی ده‌تانكوژێت واده‌زانێت خزمه‌تی خودا ده‌كات. 3 ئه‌مانه‌ش ده‌كه‌ن چونكه‌ نه‌ باوكه‌كه‌یان ناسیوه‌ و نه‌ من. 4 به‌ڵام ئه‌مانه‌م پێ وتن، تاكو ئه‌گه‌ر كاتیان هات بیرتان بكه‌وێته‌وه‌ كه‌ من پێم وتوون. له‌ سه‌ره‌تادا ئه‌مانه‌م پێ نه‌ووتن، چونكه‌ له‌گه‌ڵتان بووم. 


كاری رۆحی پیرۆز  












یۆحه‌نا 16: 5-15

5 ئێستا ده‌چمه‌ لای ئه‌وه‌ی ناردوومی و كه‌ستان ناپرسێت: "بۆ كوێ ده‌چیت؟" 6 چونكه‌ ئه‌مه‌م پێ وتن، دڵگرانی دایگرتن. 7 به‌ڵام ڕاستیتان پێ ده‌ڵێم: باشتره‌ بۆتان كه‌ بڕۆم، چونكه‌ ئه‌گه‌ر نه‌ڕۆم، یارمه‌تیده‌ره‌كه‌ بۆتان نایه‌ت. به‌ڵام ئه‌گه‌ر بڕۆم بۆتانی ده‌نێرم. 8 كاتێ ئه‌و دێت، جیهان سه‌رزه‌نشت ده‌كات له‌سه‌ر گوناه‌ و له‌سه‌ر ڕاستودروستی و له‌سه‌ر حوكمدان: 9 له‌سه‌ر گوناه‌، چونكه‌ باوه‌ڕم پێ ناهێنن. 10 له‌سه‌ر ڕاستودروستی، چونكه‌ ده‌چمه‌ لای باوك و ئیتر نامبینن. 11 له‌سه‌ر حوكمدانیش، چونكه‌ گه‌وره‌ی ئه‌م جیهانه‌ حوكم دراوه‌. 


12 هێشتا شتی زۆرم هه‌یه‌ پێتانی بڵێم، به‌ڵام ئێستا ناتوانن به‌رگه‌ی بگرن. 13 به‌ڵام كاتێ ئه‌و هات، ڕۆحی ڕاستی، ئه‌و بۆ ڕاستی ته‌واو ڕێنماییتان ده‌كات، چونكه‌ له‌ خۆیه‌وه‌ ناڵێت، به‌ڵكو ئه‌وه‌ی گوێی لێ ده‌بێت ده‌یڵێت و ڕاده‌گه‌یه‌نێت چی ڕووده‌دات. 14 ئه‌و شكۆدارم ده‌كات، چونكه‌ له‌ هی من وه‌رده‌گرێت و پێتانی ڕاده‌گه‌یه‌نێت. 15 هه‌رچی باوك هه‌یه‌تی هی منه‌. بۆیه‌ وتم، ڕۆحه‌كه‌ له‌ هی من وه‌رده‌گرێت و پێتانی ڕاده‌گه‌یه‌نێت. 


خۆشی دوای ناخۆشی 











یۆحه‌نا 16: 16-24 

پاش كه‌مێك ئیتر نامبینن، پاش كه‌مێكیش ده‌مبینن.) 


17 هه‌ندێك له‌ قوتابییه‌كانی به‌ یه‌كتریان وت: (ئه‌مه‌ چییه‌ كه‌ پێمان ده‌فه‌رمووێ: "پاش كه‌مێك ئیتر نامبینن، پاش كه‌مێكیش ده‌مبینن" و "چونكه‌ ده‌چمه‌ لای باوك"؟) 18 وتیان: (ئه‌م "كه‌م"ه‌یه‌ چییه‌ كه‌ باسی ده‌كات؟ نازانین چی ده‌فه‌رمووێ!) 


19 عیسا زانی كه‌ ده‌یانویست پرسیاری لێ بكه‌ن، ئینجا پێی فه‌رموون: (ئایا له‌به‌ر ئه‌مه‌ پرسیار له‌ یه‌كتری ده‌كه‌ن كه‌ وتم: "پاش كه‌مێك ئیتر نامبینن، پاش كه‌مێكیش ده‌مبینن"؟ 20 ڕاستی ڕاستیتان پێ ده‌ڵێم: ئێوه‌ ده‌گریێن و شیوه‌ن ده‌كه‌ن، به‌ڵام جیهان دڵشاد ده‌بێ. خه‌مبار ده‌بن، به‌ڵام خه‌مباریتان ده‌بێته‌ شادی. 21 كاتێ ژن منداڵی ده‌بێت خه‌می هه‌یه‌، چونكه‌ كاتی هاتووه‌. به‌ڵام كه‌ منداڵه‌كه‌ی بوو، له‌ خۆشی ئه‌وه‌ی مرۆڤێك له‌ جیهان له‌دایك بوو ژانه‌كانی له‌بیر ده‌كات. 22 ئێوه‌ش ئێستا خه‌متان هه‌یه‌، به‌ڵام ده‌تانبینمه‌وه‌ و دڵشاد ده‌بن، كه‌سیش ئه‌و خۆشییه‌تان لێ ناستێنێت. 23 له‌و ڕۆژه‌دا پرسیاری هیچم لێ ناكه‌ن. ڕاستی ڕاستیتان پێ ده‌ڵێم: به‌ ناوی منه‌وه‌ هه‌رچییه‌ك له‌ باوك داوا بكه‌ن ده‌تانداتێ. 24 تا ئێستا به‌ ناوی منه‌وه‌ هیچتان داوا نه‌كردووه‌. داوا بكه‌ن وه‌ری ده‌گرن، تاكو خۆشییه‌كه‌تان ته‌واو بێت.

من جیهانم به‌زاند 












یۆحه‌نا 16: 25-33

ئه‌م شتانه‌م به‌ په‌ند بۆ باسكردن، به‌ڵام كاتێ دێت ئیتر به‌ په‌ند بۆتان نادوێم، به‌ڵكو به‌ ئاشكرا باسی باوكتان بۆ ده‌كه‌م. 26 له‌و ڕۆژه‌دا به‌ ناوی منه‌وه‌ داوا ده‌كه‌ن. ئیتر پێتان ناڵێم له‌لای باوكه‌كه‌ بۆتان داوا ده‌كه‌م. 27 چونكه‌ باوكه‌كه‌ خۆی خۆشی‌ده‌وێن، له‌به‌ر ئه‌وه‌ی منتان خۆش‌ویستووه‌ و باوه‌ڕتان كرد كه‌ له‌ خوداوه‌ ده‌رچووم. 28 له‌ باوكه‌وه‌ ده‌رچووم و بۆ جیهان هاتووم، جیهانیش به‌جێ ده‌هێڵم و بۆ لای باوك ده‌چم.) 


29 قوتابییه‌كانی وتیان: (ئه‌وه‌تا ئێستا به‌ ئاشكرا قسه‌ ده‌فه‌رموویت و به‌ په‌ند قسه‌ نافه‌رموویت. 30 ئێستا ده‌زانین تۆ هه‌موو شتێك ده‌زانیت و پێویست ناكات كه‌س پرسیارت لێ بكات. به‌مه‌ش باوه‌ڕ ده‌كه‌ین كه‌ له‌ خوداوه‌ ده‌رچووی.) 


31 عیساش وه‌ڵامی دانه‌وه‌: (ئایا ئێستا باوه‌ڕ ده‌كه‌ن؟ 32 ئه‌وه‌تا كاتێ دێت و ئێستا هاتووه‌، كه‌ په‌رته‌وازه‌ ده‌بن، هه‌ریه‌كه‌ بۆ ماڵی خۆی و به‌ ته‌نها به‌جێم ده‌هێڵن. به‌ڵام به‌ ته‌نها نیم، چونكه‌ باوك له‌گه‌ڵم دایه‌. 


33 ئه‌مانه‌م پێ وتن تاكو ئاشتیتان له‌ من‌دا هه‌بێت. له‌ جیهان‌دا ته‌نگانه‌تان هه‌یه‌. به‌ڵام وره‌تان به‌رز بێت، جیهانم به‌زاندووه‌.) 

نوێژی عیسا بۆ باوه‌ڕداران    










یۆحه‌نا 17: 1-26 

1 كه‌ عیسا ئه‌مانه‌ی فه‌رموو، چاوی به‌ره‌و ئاسمان هه‌ڵبڕی و فه‌رمووی: (باوكه‌، كاته‌كه‌ هاتووه‌. كوڕه‌كه‌ت شكۆدار بكه‌، تاكو كوڕه‌كه‌شت شكۆدارت بكات. 2 وه‌ك ده‌سه‌ڵاتت پێ‌داوه‌ به‌سه‌ر هه‌موو خه‌ڵك‌دا، تاكو ژیانی تاهه‌تایی به‌ هه‌موو ئه‌وانه‌ بدات كه‌ پێت داوه‌. 3 ژیانی تاهه‌تاییش ئه‌وه‌یه‌، كه‌ تۆ بناسن، ته‌نها خودای ڕاسته‌قینه‌ و عیسای مه‌سیح، ئه‌وه‌ی ناردووته‌. 4 من له‌سه‌ر زه‌وی شكۆدارم كردیت به‌ ته‌واوكردنی ئه‌و كاره‌ی پێت دابووم. 5 ئێستاش باوكه‌ له‌لای خۆت شكۆدارم بكه‌، به‌و شكۆیه‌ی پێش بوونی جیهان له‌لای تۆ هه‌مبوو. 


6 ناوی تۆم ده‌رخست بۆ ئه‌وانه‌ی له‌ جیهان‌دا به‌ منت دان، هی تۆ بوون، خۆت به‌ منت دان و وشه‌كه‌ی تۆیان پاراست. 7 ئێستاش ده‌زانن هه‌رچییه‌كت پێم داوه‌ له‌ خۆته‌وه‌یه‌. 8 چونكه‌ ئه‌و وشانه‌م پێ‌دان كه‌ تۆ پێت دابووم، ئه‌وانیش وه‌ریانگرت و به‌ ڕاستی زانییان له‌ تۆوه‌ ده‌رچووم، باوه‌ڕیان‌هێنا كه‌ تۆ منت ناردووه‌. 9 بۆ ئه‌وان داوا ده‌كه‌م. بۆ جیهان داوا ناكه‌م، به‌ڵكو بۆ ئه‌وانه‌ی به‌ منت داون، چونكه‌ هی تۆن. 10 هه‌رچییه‌ك هی منه‌، هی تۆیه‌، هه‌رچییه‌كیش هی تۆیه‌، هی منه‌، من له‌ ئه‌وان‌دا شكۆدار بووم. 11 ئیتر له‌ جیهان‌دا نیم، ئه‌وان له‌ جیهان‌دان، منیش دێمه‌وه‌ لای تۆ. ئه‌ی باوكی پیرۆز، به‌ ناوی خۆت بیانپارێزه‌ كه‌ به‌منت داوه‌، تاكو ببنه‌ یه‌ك وه‌ك ئێمه‌ یه‌كین. 12 كاتێ له‌گه‌ڵیان بووم به‌و ناوه‌ی كه‌ تۆ به‌ منت دابوو ده‌مپاراستن و پاسه‌وانیم كردن، كه‌سیان له‌ناونه‌چوو كوڕی له‌ناوچوو نه‌بێت، تاكو نووسراو بێته‌ دی. 


13 ئێستاش دێمه‌ لای تۆ، له‌ جیهان‌دا باسی ئه‌مه‌ ده‌كه‌م، تاكو شادی من تیایان‌دا ته‌واو بێت. 14 من وشه‌ی تۆم دایه‌ ئه‌وان و جیهان ڕقی لێیان‌بۆوه‌، چونكه‌ هی جیهان نین، وه‌ك منیش هی جیهان نیم. 15 داوا ناكه‌م له‌ جیهان‌دا بیانبه‌یته‌وه‌، به‌ڵكو له‌ به‌دكار بیانپارێزی. 16 ئه‌وان هی جیهان نین، وه‌ك منیش هی جیهان نیم. 17 له‌ ڕاستی‌دا پیرۆزیان بكه‌، وشه‌كه‌ی تۆ ڕاستییه‌. 18 وه‌ك بۆ جیهانت ناردم، منیش بۆ جیهانم ناردن. 19 بۆ ئه‌وان خۆم پیرۆز ده‌كه‌م، تاكو ئه‌وانیش له‌ ڕاستی‌دا پیرۆزكراو بن. 


20 ته‌نها بۆ ئه‌مان داوا ناكه‌م، به‌ڵكو بۆ ئه‌وانه‌ش كه‌ به‌ قسه‌ی ئه‌مانه‌وه‌ باوه‌ڕم پێ ده‌هێنن، 21 تاكو هه‌موو یه‌ك بن، وه‌ك تۆ له‌ مندای و منیش له‌ تۆ دام، ئه‌وانیش له‌ ئێمه‌دا بن، باوكه‌، تاكو جیهان باوه‌ڕ بهێنێت كه‌ تۆ منت ناردووه‌. 22 منیش ئه‌و شكۆیه‌م داونه‌تێ كه‌ تۆ به‌ منت داوه‌، تاكو ببنه‌ یه‌ك وه‌ك ئێمه‌ یه‌كین. 23 من له‌‌وان‌دام و تۆ له‌ من‌دای، تاكو به‌ ته‌واوی یه‌ك بن، تاكو جیهان بزانێت تۆ منت ناردووه‌ و ئه‌وانت خۆش‌ویست، وه‌ك منت خۆش‌ویست. 


24 باوكه‌، ده‌مه‌وێت ئه‌وانه‌ی كه‌ به‌ منت داون له‌كوێ بم له‌گه‌ڵم بن، تاكو شكۆمه‌ندییه‌كه‌م ببینن كه‌ به‌ منت داوه‌، چونكه‌ پێش دامه‌زراندنی جیهان منت خۆش‌ویست. 


25 باوكی ڕاستودروست، جیهان تۆ ناناسێت، به‌ڵام من تۆ ده‌ناسم، ئه‌وانیش ده‌زانن تۆ منت ناردووه‌. 26 ناوی تۆم پێ ناساندن و پێیان ده‌ناسێنم، تاكو ئه‌و خۆش‌ویستنه‌ی منت پێی خۆش‌ویست له‌وان‌دا بێت و منیش له‌وان‌دا بم.) 

دوا نان خواردن 












مه‌تا 26: 26-32

26 كه‌ نانیان ده‌خوارد، عیسا نانێكی هه‌ڵگرت، سوپاسی خودای كرد و له‌تی‌كرد، دایه‌ قوتابییه‌كان و فه‌رمووی: (وه‌رگرن، بخۆن، ئه‌مه‌ له‌شی منه‌.) 


27 ئینجا جامه‌كه‌ی هه‌ڵگرت و سوپاسی خودای كرد، پێی‌دان و فه‌رمووی: (هه‌موو لێی بخۆنه‌وه‌، 28 چونكه‌ ئه‌مه‌ خوێنی منه‌، خوێنی په‌یمانه‌كه‌یه‌ كه‌ له‌ پێناوی زۆران‌دا بۆ گوناه‌ به‌خشین ده‌ڕژێت. 29 پێتان ده‌ڵێم: له‌مه‌ودوا ئیتر له‌م به‌رهه‌مه‌ی مێو ناخۆمه‌وه‌، تاكو ئه‌و ڕۆژه‌ی له‌ شانشینی باوكم به‌ نوێتی له‌گه‌ڵتان ده‌یخۆمه‌وه‌.) 


30 ئینجا گۆرانی ڕۆحییان وت و بۆ كێوی زه‌یتوون ده‌رچوون. 


31 ئینجا عیسا پێی فه‌رموون: (ئه‌م شه‌و هه‌مووتان ساتمه‌م لێ‌ده‌كه‌ن، چونكه‌ نووسراوه‌: 


{له‌ شوانه‌كه‌ ده‌ده‌م، 


مه‌ڕی مێگه‌له‌كه‌ په‌رت ده‌بن.} 


32 به‌ڵام دوای هه‌ڵستانه‌وه‌م، پێشتان ده‌كه‌وم بۆ جه‌لیل.) 


نوێژی عیسا له‌باخی گه‌تسیمانی 










مه‌تا 26: 36-46

36 دوای ئه‌وه‌ عیسا له‌گه‌ڵیان بۆ شوێنێك چوو پێی ده‌ووترا، گه‌تسیمانی، به‌ قوتابییه‌كانی فه‌رموو: (لێره‌ دانیشن، تاكو ده‌چمه‌ ئه‌وێ نوێژ ده‌كه‌م.) 37 په‌ترۆس و دوو كوڕه‌كه‌ی زه‌بدی برد و په‌ژاره‌ و دڵته‌نگی دایده‌گرت. 38 پێی فه‌رموون: (زۆر دڵته‌نگم خه‌ریكه‌ بمرم، لێره‌ بمێننه‌وه‌ و شه‌واره‌م له‌گه‌ڵ بگرن.) 


39 كه‌مێك چووه‌ پێش و به‌ ڕوودا چووه‌ سه‌ر زه‌وی، نوێژی ده‌كرد و ده‌ی فه‌رموو: (باوكه‌، ئه‌گه‌ر ده‌كرێت ئه‌م جامه‌م له‌سه‌ر تێپه‌ڕێت. به‌ڵام نه‌ك وه‌ك من ده‌مه‌وێت، به‌ڵكو تۆ.) 


40 هاته‌وه‌ لای قوتابییه‌كان، بینی نووستوون، به‌ په‌ترۆسی فه‌رموو: (ئه‌رێ نه‌تانتوانی كاتژمێرێك شه‌واره‌م له‌گه‌ڵ بگرن؟ 41 شه‌واره‌ بگرن و نوێژ بكه‌ن، نه‌وه‌ك تاقی بكرێنه‌وه‌. چونكه‌ ڕۆح چاڵاكه‌، به‌ڵام جه‌سته‌ لاوازه‌.) 


42 دیسان ڕۆیشته‌وه‌ نوێژی كرد: (باوكه‌! ئه‌گه‌ر ناكرێت ئه‌مه‌ له‌سه‌رم تێپه‌ڕێت و هه‌ر ده‌بێت بیخۆمه‌وه‌، با خواستی تۆ بێت.) 


43 دیسان هاته‌وه‌ و بینی نووستوون، چونكه‌ چاویان قورس ببوو. 44 ئیتر وازی لێ هێنان و چوو بۆ جاری سێیه‌م نوێژی ده‌كرد و هه‌مان شتی ده‌ووته‌وه‌. 


45 دوایی هاته‌ لای قوتابییه‌كان و پێی فه‌رموون: (هێشتا نووستوون و پشوو ده‌ده‌ن؟ ئه‌وه‌تا كات نزیك‌بۆته‌وه‌ و كوڕی مرۆڤ ده‌درێته‌ ده‌ستی گوناهباران. 46 هه‌ستن با بڕۆین! ئه‌وه‌تا ئه‌وه‌ی به‌ گرتنم ده‌دات نزیك‌بۆوه‌.) 


گرتنی عیسا 













مه‌تا 26: 47-50

47 هێشتا ئه‌و قسه‌ی ده‌كرد، ئه‌وه‌بوو یه‌هوزا هات كه‌ یه‌كێك بوو له‌ دوازده‌كه‌، كۆمه‌ڵێكی زۆری له‌گه‌ڵ‌بوو به‌ شمشێر و داره‌وه‌ له‌لایه‌ن كاهینانی باڵا و پیرانی گه‌له‌وه‌ نێردرابوون. 48 ئه‌وه‌ی به‌ گرتنی دا نیشانه‌یه‌كی پێ‌دان و وتبووی: (ئه‌وه‌ی ماچی ده‌كه‌م ئه‌وه‌ خۆیه‌تی، بیگرن.) 49 یه‌كسه‌ر هاته‌ لای عیسا و وتی: (سڵاو ڕابی.) ئینجا ماچی كرد. 


50 عیساش پێی فه‌رموو: (هاوڕێ، ئه‌وه‌ی بۆی هاتووی بیكه‌.) ئینجا هاتنه‌ پێشه‌وه‌ و عیسایان ده‌ست‌به‌سه‌ر كرد و گرتییان.


یۆحه‌نا 18: 10، 11

10 شیمۆن په‌ترۆس شمشێرێكی پێ‌بوو ده‌ریهێنا، له‌ كۆیله‌ی سه‌رۆك كاهینی دا و گوێی ڕاستی بڕی. ئه‌و كۆیله‌یه‌ش ناوی مه‌لخۆس بوو. 


11 عیسا به‌ په‌ترۆسی فه‌رموو: (شمشێره‌كه‌ت بگه‌ڕێنه‌وه‌ كێلانه‌كه‌ی. ئایا ئه‌و جامه‌ی باوك پێی داوم نه‌یخۆمه‌وه‌؟)  

لۆقا 22: 51

51 به‌ڵام عیسا فه‌رمووی: (ڕاوه‌ستن، ئه‌مه‌ به‌سه‌!) ئینجا ده‌ستی له‌ گوێی دا و چاكی‌كرده‌وه‌.

مه‌تا 26: 52-56

52 عیسا پێی فه‌رموو: (شمشێره‌كه‌ت بگه‌ڕێنه‌وه‌ شوێنی خۆی، چونكه‌ هه‌موو ئه‌وانه‌ی شمشێر هه‌ڵده‌گرن، به‌ شمشێر ده‌مرن. 53 ئایا وا ده‌زانیت ناتوانم بانگی باوكم بكه‌م و زیاتر له‌ دوازده‌ له‌شكر فریشته‌م بۆ بنێرێت؟ 54 به‌ڵام ئیتر چۆن نووسراوه‌كان دێنه‌ دی، كه‌ ده‌ڵێن به‌و شێوه‌یه‌ پێویسته‌ ڕووبدات؟) 


55 له‌و كاته‌دا عیسا به‌ خه‌ڵكه‌كه‌ی فه‌رموو: (وه‌ك بۆ گرتنی ڕابه‌رێكی شۆڕشگێر به‌ كوته‌ك و شمشێره‌وه‌ هاتوون بمگرن؟ ڕۆژانه‌ له‌ په‌رستگا دانیشتبووم خه‌ریكی فێركردن بووم، نه‌تانگرتم. 56 به‌ڵام ئه‌مانه‌ هه‌مووی ڕووی‌دا بۆ هاتنه‌دی نووسراوه‌كانی پێغه‌مبه‌ران.) ئینجا هه‌موو قوتابییه‌كان به‌جێیان هێشت و ڕایانكرد.

له‌به‌رده‌م سه‌رۆكی كاهین 











یۆحه‌نا 18: 12-14

12 ئیتر ده‌سته‌ سه‌ربازه‌كه‌ و فه‌رمانده‌كه‌یان و خزمه‌تكارانی جوله‌كه‌كان عیسایان گرت و به‌ستیانه‌وه‌. 13 یه‌كه‌م جار بردییانه‌ لای حه‌نان، چونكه‌ خه‌زووری قه‌یافا بوو كه‌ ئه‌و ساڵه‌ سه‌رۆك كاهین بوو. 14 قه‌یافاش ئه‌و پیاوه‌ بوو ڕاوێژی بۆ جوله‌كه‌كان كردبوو كه‌ باشتر وایه‌ پیاوێك بۆ هه‌موو گه‌ل بمرێت. 


یۆحه‌نا 18: 19-24

19 سه‌رۆكی كاهینان ده‌رباره‌ی قوتابییه‌كانی و فێركردنه‌كه‌ی پرسیاری له‌ عیسا كرد. 


20 عیساش وه‌ڵامی دایه‌وه‌: (به‌ ئاشكرا بۆ جیهان دوام، هه‌رده‌م له‌ كه‌نیشت و په‌رستگادا خه‌ڵكم فێرده‌كرد، كه‌ هه‌موو جوله‌كه‌ لێی كۆده‌بنه‌وه‌. هیچم به‌ نهێنی نه‌ووتووه‌. 21 بۆ پرسیارم لێ ده‌كه‌یت؟ له‌وانه‌ بپرسه‌ كه‌ گوێیان لێ‌بووه‌ چیم پێیان وتووه‌. ئه‌مانه‌ ده‌زانن چیم وتووه‌.) 


22 كاتێ ئه‌مه‌ی فه‌رموو یه‌كێك له‌ خزمه‌تكاران كه‌ له‌لای ڕاوه‌ستابوو زلله‌یه‌كی له‌ عیسا دا و وتی: (ئاوا وه‌ڵامی سه‌رۆك كاهینان ده‌ده‌یته‌وه‌؟) 


23 عیسا وه‌ڵامی دایه‌وه‌: (ئه‌گه‌ر قسه‌ی خراپم كردووه‌، شایه‌تی له‌سه‌ر خراپه‌كه‌ بده‌. ئه‌گه‌ر ڕاستیشه‌، بۆچی لێم ده‌ده‌یت؟) 24 ئینجا حه‌نان به‌ به‌ستراوه‌یی بۆ قه‌یافای سه‌رۆكی كاهینانی نارد. 


مه‌تا 26: 59-68

59 كاهینانی باڵا و هه‌موو سه‌نهه‌درین به‌دوای شایه‌تییه‌كی درۆدا ده‌گه‌ڕان له‌سه‌ر عیسا، تاكو به‌ كوشتنی بده‌ن. 60 به‌ڵام هیچیان نه‌دۆزییه‌وه‌، هه‌رچه‌نده‌ زۆر شایه‌تی درۆزن هاتن. له‌ كۆتایی‌دا دووان هاتن، 61 وتیان: (ئا ئه‌مه‌ وتی: "ده‌توانم په‌رستگای خودا بڕوخێنم و به‌ سێ ڕۆژ بنیادی بنێمه‌وه‌.") 


62 جا سه‌رۆكی كاهینان هه‌ڵستا و پێی‌ووت: (هیچ وه‌ڵام ناده‌یته‌وه‌؟ ئه‌م پیاوانه‌ شایه‌تی چی له‌سه‌ر تۆ ده‌ده‌ن؟) 63 به‌ڵام عیسا بێ‌ده‌نگ بوو. 


سه‌رۆكی كاهینانیش پێی‌ووت: (سوێندت ده‌ده‌م به‌ خودای زیندوو، پێمان بڵێ، ئه‌گه‌ر تۆ مه‌سیحه‌كه‌ی، كوڕی خودا.) 


64 عیسا پێی فه‌رموو: (تۆ وتت. منیش پێتان ده‌ڵێم، له‌ ئێستاوه‌ {كوڕی مرۆڤ ده‌بینن له‌ ده‌سته‌ڕاستی توانادار داده‌نیشێت و له‌سه‌ر هه‌وری ئاسمان‌دا دێته‌وه‌.}) 


65 ئینجا سه‌رۆكی كاهینان جله‌كانی خۆی دادڕی و وتی: (كفری كرد! ئیتر چ پێویستیمان به‌ شایه‌ت هه‌یه‌؟ ئه‌وه‌تا گوێتان له‌ كفره‌كه‌ بوو. 66 چی ده‌بینن؟) 


وه‌ڵامیان دایه‌وه‌: (شایانی مردنه‌!) 


67 ئینجا تفیان له‌ڕووی كرد و مستیان لێدا، هه‌ندێكیش زلله‌یان لێدا و 68 وتیان: (ئه‌ی مه‌سیح پێشبینی بكه‌، كێ بوو لێی‌دایت؟) 


بۆ جاری یه‌كه‌م په‌ترۆس نكۆڵی ده‌كات     







یۆحه‌نا 18: 15، 16
 

15 شیمۆن په‌ترۆس له‌گه‌ڵ قوتابیێكی دیكه‌ شوێنی عیسا كه‌وت. چونكه‌ ئه‌و قوتابییه‌ له‌لای سه‌رۆكی كاهینان ناسراو بوو، له‌گه‌ڵ عیسا چووه‌ كۆشكی سه‌رۆكی كاهینان، 16 به‌ڵام په‌ترۆس له‌ ده‌ره‌وه‌ له‌لای ده‌رگاكه‌ ڕاوه‌ستا. به‌ڵام قوتابییه‌كه‌ی دیكه‌‌ كه‌ سه‌رۆكی كاهینان ده‌یناسی هاته‌ ده‌ره‌وه‌ و قسه‌ی له‌گه‌ڵ ئافره‌ته‌ ده‌رگاوانه‌كه‌ كرد و په‌ترۆسی هێنایه‌ ژووره‌وه‌. 

نكۆڵی په‌ترۆس له‌ عیسا 











لۆقا 22: 55-62

54 ئیتر گرتییان، بردییان و هێنایانه‌ ماڵی سه‌رۆك كاهین. په‌ترۆسیش دووربه‌دوور دوای كه‌وت. 55 له‌ ناوه‌ندی حه‌وشه‌دا ئاگریان كرده‌وه‌ و پێكه‌وه‌ دانیشتن، په‌ترۆسیش له‌نێویان‌دا دانیشتبوو. 56 كاره‌كه‌رێك ئه‌وی بینی له‌به‌ر ڕووناكی دانیشتووه‌، تێی‌ڕووانی و وتی: (ئه‌مه‌ش له‌گه‌ڵی بوو.) 


57 به‌ڵام نكۆڵی كرد و وتی: (نه‌خێر خانم، نایناسم.) 


58 دوای كه‌مێك، یه‌كێكی دیكه‌ بینی، وتی: (تۆش له‌وانیت.) به‌ڵام په‌ترۆس وتی: (كاكه‌، من نیم.) 


59 دوای نزیكه‌ی كاتژمێرێك، یه‌كێكی دیكه‌ مكوڕ بوو، وتی: (به‌ ڕاستی ئه‌مه‌ش له‌گه‌ڵی بوو، چونكه‌ ئه‌مه‌ش جه‌لیلییه‌.) 


60 به‌ڵام په‌ترۆس وتی: (كاكه‌، نازانم چی ده‌ڵێی.) هه‌ر له‌و كاته‌دا كه‌ قسه‌ی ده‌كرد، كه‌ڵه‌شێر بانگی دا. 61 خوداوه‌ندیش ئاوڕی دایه‌وه‌ و سه‌یری په‌ترۆسی كرد‌، ئینجا په‌ترۆس قسه‌كه‌ی خوداوه‌ندی بیركه‌وته‌وه‌ كه‌ پێی فه‌رموو: (ئه‌مڕۆ پێش ئه‌وه‌ی كه‌ڵه‌شێر بانگ بدات، تۆ سێ جار نكۆڵیم لێ ده‌كه‌یت.) 62 ئیتر چووه‌ ده‌ره‌وه‌ و به‌كوڵ گریا. 

عیسا ده‌درێته ‌ده‌ست پیلاتۆس 










مه‌تا 27: 1، 2

1كاتێ ڕۆژ‌بۆوه‌، هه‌موو كاهینانی باڵا و پیرانی گه‌ل ته‌گبیریان له‌ عیسا كرد تاكو بیكوژن. 2 جا به‌ستیانه‌وه‌ و بردییان و دایانه‌ ده‌ست پیلاتۆسی فه‌رمانڕه‌وا.


یه‌هوزا خۆی ده‌كوژێ 











مه‌تا 27: 3-10

3 ئینجا یه‌هوزا، ئه‌وه‌ی به‌ گرتنی دا كه‌ بینی عیسا بڕیاری به‌سه‌ردا درا، په‌شیمان‌بۆوه‌، سی دراوه‌ زیوه‌كه‌ی بۆ كاهینانی باڵا و پیران گه‌ڕانده‌وه‌ و 4 وتی: (گوناهم كرد كه‌ خوێنێكی بێ‌تاوانم به‌ گرتن دا.) وتیان: (به‌ ئێمه‌ چی؟ خۆت ده‌زانیت.) 


5 ئه‌ویش زیوه‌كانی له‌ په‌رستگادا فڕێدا و ڕۆیی، چوو خۆی هه‌ڵواسی. 


6 به‌ڵام كاهینانی باڵا دراوه‌ زیوه‌كانیان هه‌ڵگرته‌وه‌ و وتیان: (دروست نییه‌ بیخه‌ینه‌ گه‌نجینه‌ی په‌رستگاوه‌، چونكه‌ نرخی خوێنه‌.) 7 ئینجا ته‌گبیریان كرد و كێڵگه‌ی گۆزه‌چییه‌كه‌یان پێی كڕی، بۆ گۆڕستانی بێگانان. 8 بۆیه‌ ئه‌و كێڵگه‌یه‌ تاكو ئه‌مڕۆش پێی ده‌ووترێ كێڵگه‌ی خوێن. 9 ئه‌وسا ئه‌وه‌ی به‌هۆی پێغه‌مبه‌ر ئیرمیا وتراوه‌، هاته‌ دی: {سی زیوه‌كه‌یان برد، نرخی به‌ها بۆ دانراو، ئه‌وه‌ی كوڕه‌كانی ئیسرائیل خه‌مڵاندییان. 10 ئینجا به‌ كێڵگه‌ی گۆزه‌چییه‌كه‌یان دا، وه‌ك خوداوه‌ند فه‌رمانی پێ‌دام.} 


عیسا ده‌درێته ‌ده‌ست پیلاتۆس 










یۆحه‌نا 18: 28-38

28 به‌یانییه‌كه‌ی جوله‌كه‌كان عیسایان له‌لای قه‌یافاوه‌ بۆ كۆشكی فه‌رمانڕه‌وایی برد. ئه‌وان نه‌چوونه‌ ژووره‌وه‌ی كۆشك، نه‌وه‌ك گڵاو ببن، به‌ڵكو بتوانن په‌سخه‌ بخۆن. 29 پیلاتۆسیش هاته‌ ده‌ره‌وه‌ و وتی: (چ سكاڵایه‌كتان له‌سه‌ر ئه‌م پیاوه‌ هه‌یه‌؟) 


30 وه‌ڵامیان دایه‌وه‌: (ئه‌گه‌ر خراپه‌كار نه‌بووایه‌، نه‌مانده‌دایه‌ ده‌ستته‌وه‌.) 


31 پیلاتۆسیش پێی‌ووتن: (بیبه‌ن، به‌گوێره‌ی شه‌ریعه‌تی خۆتان حوكمی بده‌ن.) 


جوله‌كه‌كان پێیان وت: (دروست نییه‌ ئێمه‌ كه‌س بكوژین.) 32 ئه‌مه‌ش ڕووی‌دا تاكو قسه‌ی عیسا بێته‌ دی كه‌ ئاماژه‌یه‌ بۆ ئه‌و مردنه‌ی كه‌ ده‌مرێت. 


33 بۆیه‌ پیلاتۆس چووه‌ ناو كۆشكه‌كه‌، بانگی عیسای كرد و پێی‌ووت: (تۆ پاشای جوله‌كه‌ی؟) 


34 عیسا وه‌ڵامی دایه‌وه‌: (تۆ له‌ خۆته‌وه‌ ئه‌مه‌ ده‌ڵێی، یاخود خه‌ڵكی دیكه‌ باسی منیان بۆ كردووی؟) 


35 پیلاتۆس وه‌ڵامی دایه‌وه‌: (ئایا من جوله‌كه‌م؟ گه‌له‌كه‌ت و كاهینانی باڵا تۆیان داوه‌ته‌ ده‌ستی من. چیت كردووه‌؟) 


36 عیسا وه‌ڵامی دایه‌وه‌: (پاشایه‌تی من له‌م جیهانه‌ نییه‌. ئه‌گه‌ر پاشایه‌تی من له‌م جیهانه‌ بووایه‌، خزمه‌تكارانم ده‌جه‌نگان تاكو نه‌درێمه‌ ده‌ست جوله‌كه‌. به‌ڵام پاشایه‌تی من لێره‌ نییه‌.) 


37 ئینجا پیلاتۆس پێی‌ووت: (كه‌واته‌ تۆ پاشای؟) 


عیسا وه‌ڵامی دایه‌وه‌: (تۆ ده‌ڵێی كه‌ من پاشام. بۆ ئه‌مه‌ له‌دایك بووم و بۆ ئه‌مه‌ش هاتوومه‌ته‌ جیهان، تاكو شایه‌تی بۆ ڕاستی بده‌م. هه‌ر كه‌سێك له‌ ڕاستییه‌وه‌ بێت گوێ له‌ ده‌نگم ده‌گرێت.) 


38 پیلاتۆس پێی‌ووت: (ڕاستی چییه‌؟) كه‌ ئه‌مه‌ی وت دیسان بۆ لای جوله‌كه‌كان چووه‌ ده‌ره‌وه‌ و پێی‌ووتن: (هیچ خراپه‌یه‌كی تێدا نابینم.


لۆقا 23: 5-12

5 به‌ڵام مكوڕ بوون و وتیان: (گه‌ل ده‌وروژێنێت، له‌ هه‌موو یه‌هودیا خه‌ڵك فێرده‌كات، ده‌ستپێك له‌ جه‌لیله‌وه‌ تاكو ئێره‌.) 


6 كاتێ پیلاتۆس ئه‌مه‌ی بیست، پرسیاری كرد ئاخۆ پیاوه‌كه‌ جه‌لیلییه‌. 7 كه‌ زانی عیسا سه‌ر به‌ ده‌سه‌ڵاتی هێرۆدسه‌، بۆ هێرۆدسی نارد، كه‌ له‌و ڕۆژانه‌دا ئه‌ویش له‌ ئۆرشه‌لیم بوو. 


8 كاتێ هێرۆدس عیسای بینی، زۆر دڵخۆش بوو، چونكه‌ ده‌مێك بوو چاوه‌ڕوانی بینینی بوو، چونكه‌ له‌مه‌ڕ ئه‌وی بیستبوو و به‌ ئومێد بوو ببینێت نیشانه‌یه‌ك به‌هۆی ئه‌و ببێت. 9 جۆره‌ها پرسیاری لێ‌كرد، به‌ڵام هیچ وه‌ڵامی نه‌دایه‌وه‌. 10 كاهینانی باڵا و مالمه‌كانیش ڕاوه‌ستان و به‌ توندی سكاڵایان لێی ده‌كرد. 11 هێرۆدس و سه‌ربازانی سووكایه‌تی و گاڵته‌یان پێی ده‌كرد. جلێكی بریسكه‌داریان له‌به‌ری كرد و ناردیانه‌وه‌ بۆ پیلاتۆس. 12 پیلاتۆس و هێرۆدس له‌و ڕۆژه‌دا له‌گه‌ڵ یه‌كتری بوونه‌ دۆست، چونكه‌ پێشتر دوژمنی یه‌كتری بوون. 


بڕیاری له‌خاچدانی عیسا










مه‌تا 27: 15-26

15 له‌ جه‌ژن‌دا فه‌رمانڕه‌وا كردبوویه‌ نه‌ریت گیراوێك بۆ خه‌ڵكه‌كه‌ ئازاد بكات، ئه‌وه‌ی بیانه‌وێت. 16 له‌و كاته‌دا گیراوێكی به‌ناوبانگیان هه‌بوو، ناوده‌برا باراباس. 17 بۆیه‌ كاتێ كۆببوونه‌وه‌، پیلاتۆس پێی‌ووتن: (كێتان ده‌وێ بۆتانی به‌ربده‌م، باراباس یان عیسا، ئه‌وه‌ی پێی ده‌ووترێ مه‌سیح؟) 18 چونكه‌ زانی له‌ به‌ر ئیره‌یی عیسایان به‌ گرتن دابوو. 


19 كاتێ له‌سه‌ر ته‌ختی دادگایی دانیشتبوو، ژنه‌كه‌ی هه‌واڵی بۆ نارد: (هیچ له‌و بێ‌تاوانه‌ مه‌كه‌، چونكه‌ ئه‌مڕۆ له‌ خه‌ون‌دا له‌به‌ر ئه‌و زۆر ئازارم چێژتووه‌.) 


20 به‌ڵام كاهینانی باڵا و پیران خه‌ڵكه‌كه‌یان جۆش‌دا كه‌ داوای باراباس بكه‌ن و عیسا له‌ناوببه‌ن. 


21 فه‌رمانڕه‌وا وه‌ڵامی دانه‌وه‌: (له‌م دووانه‌ كامه‌تان ده‌وێ بۆتان ئازاد بكه‌م؟) وتیان: (باراباس.) 


22 پیلاتۆس پێی‌ووتن: (ئه‌ی چی له‌ عیسا بكه‌م، ئه‌وه‌ی پێی ده‌ووترێ مه‌سیح؟) 


هه‌موو وتیان: (با له‌ خاچ بدرێت!) 


23 ئه‌ویش وتی: (بۆ؟ چ خراپه‌یه‌كی كردووه‌؟) 


به‌ڵام زیاتر هاواریان ده‌كرد: (با له‌ خاچ بدرێت!) 


24 پیلاتۆس بینی سوودی نییه‌ و خه‌ریكه‌ ئاژاوه‌ ڕووده‌دات، ئاوی هێنا و له‌به‌رده‌م خه‌ڵكه‌كه‌ ده‌ستی شوشت و وتی: (له‌ خوێنی ئه‌مه‌ بێ‌تاوانم! له‌ ئه‌ستۆی ئێوه‌یه‌!) 


25 گه‌ل هه‌موو وه‌ڵامیان دایه‌وه‌: (با خوێنی له‌ ئه‌ستۆی ئێمه‌ و منداڵمان بێت!) 


26 ئه‌وسا باراباسی بۆ ئازاد كردن، به‌ڵام عیسای دایه‌ به‌ر قامچی و بۆ له‌خاچدان دایه‌ده‌ست. 


سه‌ربازه‌كان گاڵته‌ به‌ عیسا ده‌كه‌ن 









مه‌تا 27: 27-31

27 سه‌ربازه‌كانی فه‌رمانڕه‌وا عیسایان بۆ كۆشكی فه‌رمانڕه‌وا برد و ته‌واوی تیپه‌كه‌یان لێ كۆكرده‌وه‌. 28 ڕووتیان كرده‌وه‌ و عه‌بایه‌كی سووریان دایێ. 29 هه‌روه‌ها تاجێكی دڕكیان هۆنییه‌وه‌ و له‌ سه‌ریان كرد، قامیشێكیان دایه‌ ده‌ستی ڕاستی، له‌به‌رده‌می چۆكیان دادا و گاڵته‌یان پێ كرد و ده‌یان‌ووت: (سڵاو ئه‌ی پاشای جوله‌كه‌!) 30 تفیان لێ‌كرد، قامیشه‌كه‌یان برد و به‌ سه‌ریان‌دا كێشا. 31 دوای ئه‌وه‌ی گاڵته‌یان پێ‌كرد، عه‌بایه‌كه‌یان له‌به‌ر داكه‌ند و كراسه‌كه‌ی خۆیان له‌به‌ركرده‌وه‌، بردییان تاوه‌كو له‌ خاچی بده‌ن. 


له‌ ڕێگای له‌خاچدان 












لۆقا 23: 26-34

26 كاتێ بردییان، شیمۆنی كورێنییان گرت كه‌ له‌ كێڵگه‌ ده‌هاته‌وه‌، خاچه‌كه‌یان خسته‌ سه‌ری تاكو به‌دوای عیساوه‌ هه‌ڵیبگرێت. 27 حه‌شاماتێكی زۆری خه‌ڵك و له‌و ژنانه‌ی شینیان ده‌كرد و بۆی ده‌گریان دوای كه‌وتن. 28 عیسا ئاوڕی لێ دانه‌وه‌، فه‌رمووی: (كچانی ئۆرشه‌لیم بۆ من مه‌گریێن، بۆ خۆتان و منداڵه‌كانتان بگریێن. 29 ئه‌وه‌تا ڕۆژانێك دێت، تیای‌دا ده‌ڵێن، خۆزگه‌ ده‌خوازرێ به‌ نه‌زۆك و به‌و سكانه‌ی منداڵیان نه‌بووه‌ و به‌و مه‌مكانه‌ی شیریان نه‌داوه‌. 30 ئه‌وسا 


{ده‌ستپێده‌كه‌ن به‌ شاخه‌كان بڵێن، "به‌سه‌رمان‌دا بڕوخێن،" 


به‌ گرده‌كانیش، "دامانپۆشن."} 


31 چونكه‌ ئه‌گه‌ر ئه‌م شتانه‌ به‌ داری سه‌وز بكه‌ن، ئه‌ی كه‌ وشك بێت، چی ده‌بێت؟)

32 دوو تاوانباری دیكه‌شیان هێنا تاكو له‌گه‌ڵ ئه‌ودا بكوژرێن. 33 كاتێ گه‌یشتنه‌ ئه‌و شوێنه‌ی به‌ كاسه‌سه‌ر ناوده‌برا، له‌وێ له‌گه‌ڵ تاوانباره‌كان له‌ خاچیان دا، یه‌كێك له‌لای ڕاستی و ئه‌وی دیكه‌ له‌لای چه‌پ. 34 عیساش وتی: (باوكه‌، لێیان خۆش به‌، چونكه‌ نازانن چی ده‌كه‌ن.) ئینجا به‌ تیروپشك كراسه‌كه‌یان دابه‌ش كرد. 

















یۆحه‌نا 18: 28-38

19 پیلاتۆسیش ناونیشانێكی نووسی و له‌سه‌ر خاچه‌كه‌ی دانا، نووسرابوو: (عیسای ناسیره‌یی، پاشای جوله‌كه‌.) 20 جوله‌كه‌یه‌كی زۆر ناونیشانه‌كه‌یان خوێنده‌وه‌، چونكه‌ ئه‌و شوێنه‌ی عیسای تێدا له‌ خاچ درابوو له‌ شار نزیك بوو. به‌ عیبری و به‌ لاتینی و به‌ یۆنانی نووسرابوو. 21 كاهینانی باڵای جوله‌كه‌ به‌ پیلاتۆسیان وت: (مه‌نووسه‌: پاشای جوله‌كه‌، به‌خۆی وتی: من پاشای جوله‌كه‌م.) 

22 پیلاتۆس وه‌ڵامی دایه‌وه‌: (ئه‌وه‌ی نووسیومه‌، نووسیومه‌.) 


23 كاتێك سه‌ربازه‌كان عیسایان له‌ خاچ دا، جله‌كانیان برد و كردیانه‌ چوار پارچه‌، بۆ هه‌ر سه‌ربازێك پارچه‌یه‌ك. كراسه‌كه‌شیان برد، كراسه‌كه‌ بێ دروومان بوو، له‌سه‌رڕا یه‌ك پارچه‌ چنرابوو. 


24 بۆیه‌ به‌ یه‌كتریان وت: (با نه‌یدڕێنین، تیروپشكی له‌سه‌ر ده‌كه‌ین بۆ كێ ده‌بێت.) 


تاكو نووسراوه‌كه‌ بێته‌ دی كه‌ فه‌رموویه‌تی: 


{جل‌وبه‌رگه‌كه‌ی منیان له‌نێو خۆیان به‌شكرد و 


تیروپشكیان له‌سه‌ر به‌رگه‌كه‌م هاوێشت.} 


جا سه‌ربازه‌كان ئه‌مه‌یان كرد. 


25 له‌لای خاچه‌كه‌ی عیسا، دایكی و پووری و مریه‌می ژنی كلۆپا و مریه‌می مه‌جده‌لی ڕاوه‌ستابوون. 26 كاتێ عیسا دایكی بینی و ئه‌و قوتابییه‌ش كه‌ خۆشی‌ده‌ویست له‌لای ڕاوه‌ستاوه‌، به‌ دایكی فه‌رموو: (ژنه‌كه‌، ئه‌وه‌تا كوڕی تۆ.) 27 به‌ قوتابییه‌كه‌شی فه‌رموو: (ئه‌وه‌تا دایكی تۆ.) ئیتر له‌و كاته‌وه‌ قوتابییه‌كه‌ بردییه‌وه‌ ماڵی خۆی. 

















مه‌رقۆس 15: 40-41 

40چه‌ند ژنێك له‌ دووره‌وه‌ ته‌ماشایان ده‌كرد، له‌نێوانیان‌دا مریه‌می مه‌جده‌لی و مریه‌می دایكی یاقوبی بچووك و یوسی و سالومه‌یان له‌گه‌ڵ‌بوو، 41 ئه‌مانه‌ له‌ جه‌لیله‌وه‌ دوای عیسا كه‌وتبوون و خزمه‌تیان ده‌كرد، زۆری دیكه‌ش له‌گه‌ڵی هاتبوونه‌ ئۆرشه‌لیم. 

















لۆقا 23: 26-34

35 خه‌ڵكه‌كه‌ ڕاوه‌ستابوون سه‌یریان ده‌كرد، سه‌رۆكه‌كان گاڵته‌یان پێ ده‌كرد و ده‌یان‌ووت: (خه‌ڵكی دیكه‌ی ڕزگار كرد، ئه‌گه‌ر ئه‌مه‌ مه‌سیحی خودایه‌، بژارده‌كه‌یه‌، با خۆی ڕزگار بكات!) 


36 سه‌ربازانیش ده‌هاتنه‌ لای گاڵته‌یان پێ ده‌كرد، سركه‌یان بۆی ڕاده‌گرت، 37 ده‌یان‌ووت: (ئه‌گه‌ر تۆ پاشای جوله‌كه‌یت، خۆت ڕزگار بكه‌!) 


38 نووسراوێكیش له‌ ژوور سه‌ریه‌وه‌ هه‌بوو، (ئه‌مه‌ پاشای جوله‌كه‌یه‌.) 


39 یه‌كێك له‌ تاوانباره‌ هه‌ڵواسراوه‌كان، كفری دژی ده‌كرد و ده‌یووت: (ئایا تۆ مه‌سیح نیت؟ ده‌ی خۆت و ئێمه‌ش ڕزگار بكه‌.) 


40 ئه‌وی دیكه‌ وه‌ڵامی دایه‌وه‌ و سه‌رزه‌نشتی كرد: (له‌ خودا ناترسی، كه‌ تۆش هه‌مان سزات به‌سه‌ر دراوه‌؟ 41 سزای ئێمه‌ دادپه‌روه‌رانه‌یه‌، له‌ جیاتی كردارمانه‌ وه‌ری ده‌گرین، به‌ڵام ئه‌مه‌ هیچ هه‌ڵه‌ی نه‌كردووه‌.) 


42 ئینجا وتی: (عیسا منت له‌یاد بێت كاتێ له‌ شانشینه‌كه‌ی خۆت دێی.) 


43 پێی فه‌رموو: (ڕاستیت پێ ده‌ڵێم: ئه‌مڕۆ له‌گه‌ڵ من له‌ به‌هه‌شت‌دا ده‌بیت.) 


















مه‌رقۆس 15: 33-35

33بووه‌ كاتژمێر دوازده‌، تاكو كاتژمێر سێ تاریكایی به‌سه‌ر هه‌موو زه‌وییه‌وه‌ بوو. 34 له‌ كاتژمێر سێ، عیسا به‌ ده‌نگێكی به‌رز هاواری كرد: ({ئێلی، ئێلی، له‌ما شه‌به‌قتانی؟}) واتا، {خودای من، خودای من، بۆ وازت لێ هێنام؟} 


35 هه‌ندێك له‌ ئاماده‌بووان گوێیان لێ‌بوو، وتیان: (ئه‌وه‌ بانگی ئه‌لیاس ده‌كات.)

مردنی عیسا 













یۆحه‌نا 19: 28

28 دوای ئه‌مه‌، عیسا زانی ئه‌وا هه‌موو شتێك ته‌واو بوو و تاكو نووسراوه‌كه‌ بێته‌ دی، فه‌رمووی: (تینوومه‌.)

















مه‌رقۆس 15: 36

36 یه‌كێك ڕایكرد و ئه‌سفه‌نجێكی له‌ سركه‌ هه‌ڵكێشا و به‌سه‌ر قامیشێكه‌وه‌ دایێ، وتی: (لێگه‌ڕێن با ببینین ئه‌لیاس دێت دایبگرێت!)

















یۆحه‌نا 19: 30

30 كاتێ عیسا تامی سركه‌كه‌ی كرد، فه‌رمووی: (ته‌واو بوو.) ئینجا سه‌ری دانه‌واند و ڕۆحی سپارد. 

















لۆقا 23: 46

46 عیسا به‌ ده‌نگێكی به‌رز هاواری كرد: (باوكه‌، ڕۆحی خۆم به‌ ده‌ستی تۆ ده‌سپێرم.) ئه‌مه‌ی فه‌رموو و ڕۆحی سپارد.

















مه‌رقۆس 15: 38-39



38 په‌رده‌ی په‌رستگاش له‌ سه‌ره‌وه‌ تاكو خواره‌وه‌ شه‌قبوو و بووه‌ دوو. 39 ئه‌و سه‌رپه‌له‌ی به‌رامبه‌ر عیسا ڕاوه‌ستابوو، گوێی له‌ هاواری بوو و بینی چۆن ڕۆحی سپارد، وتی: (به‌ ڕاستی ئه‌م مرۆڤه‌ كوڕی خودا بوو!) 


















یۆحه‌نا 19: 31-37


31 ئینجا جوله‌كه‌ داوایان له‌ پیلاتۆس كرد قاچی له‌خاچ‌دراوان بشكێندرێت و هه‌ڵبگیردرێن، چونكه‌ ڕۆژی ئاماده‌كاری بوو، ئه‌و شه‌ممه‌یه‌ ڕۆژێكی گه‌وره‌ بوو، تاكو ته‌رمه‌كان له‌ شه‌ممه‌دا له‌سه‌ر خاچ نه‌مێنن. 32 ئینجا سه‌ربازه‌كان هاتن و هه‌ردوو قاچی ئه‌وه‌ی یه‌كه‌م و ئه‌وی دیكه‌یان شكاند كه‌ له‌گه‌ڵ عیسادا له‌ خاچ درابوون. 33 به‌ڵام كاتێ هاتنه‌ لای عیسا بینییان وا مردووه‌، قاچییان نه‌شكاند. 34 به‌ڵام یه‌كێك له‌ سه‌ربازه‌كان ڕمێكی له‌ كه‌له‌كه‌ی دا، یه‌كسه‌ر خوێن و ئاو ده‌رچوو. 35 ئه‌وه‌ی بینی شایه‌تی دا، شایه‌تییه‌كه‌شی ڕاسته‌، خۆشی ده‌زانێت كه‌ ڕاست ده‌ڵێت، تاكو ئێوه‌ باوه‌ڕ بهێنن. 36 ئه‌مه‌ ڕووی‌دا تاكو نووسراوه‌كه‌ بێته‌ دی: {هیچ ئێسقانێكی ئه‌و ناشكێندرێت!} 37 نووسراوێكی دیكه‌ش ده‌فه‌رمووێ: {ته‌ماشای ئه‌وه‌ ده‌كه‌ن كه‌ ڕمیان لێداوه‌.} 

ناشتنی عیسا 













یۆحه‌نا 19: 38-42

38 پاش ئه‌وه‌ یوسفی خه‌ڵكی ڕامه‌ كه‌ له‌ ترسی جوله‌كه‌ به‌ نهێنی قوتابی عیسا بوو، داوای له‌ پیلاتۆس كرد تاكو ته‌رمی عیسا ببات، پیلاتۆسیش ڕێی دا. ئه‌ویش هات و ته‌رمه‌كه‌ی برد. 39 نیقۆدیمۆسیش هات، ئه‌وه‌ی یه‌كه‌م جار به‌ شه‌و هاته‌ لای عیسا. له‌گه‌ڵ خۆی نزیكه‌ی سی لیتر موڕی تێكه‌ڵاو به‌ عودی هێنا. 40 جا ته‌رمه‌كه‌ی عیسایان برد و به‌ كه‌تان له‌گه‌ڵ بۆن پێچایانه‌وه‌، وه‌ك نه‌ریتی جوله‌كه‌یه‌ له‌ كفن كردن. 41 له‌و شوێنه‌ی عیسای تێدا له‌ خاچ درا باخچه‌یه‌كی لێ‌بوو، له‌ باخچه‌كه‌ش‌دا گۆڕێكی نوێی لێ‌بوو كه‌سی تێدا نه‌نێژرابوو. 42 له‌به‌ر ڕۆژی ئاماده‌كاری جوله‌كه‌ عیسایان له‌وێ دانا، چونكه‌ گۆڕه‌كه‌ نزیك بوو. 
















لۆقا 23: 55-56


55 ئه‌و ژنانه‌ی له‌ جه‌لیله‌وه‌ له‌گه‌ڵ عیسا هاتبوون، دوای یوسف كه‌وتن، گۆڕه‌كه‌ و ته‌رمه‌كه‌یان بینی چۆن دانرا. 56 ئینجا گه‌ڕانه‌وه‌ و بۆن‌وبه‌رامیان ئاماده‌ كرد، به‌ڵام له‌ شه‌ممه‌ به‌گوێره‌ی ڕاسپارده‌كه‌ پشوویان دا. 

ئێشكگرتنی گۆڕی عیسا 











مه‌تا 27: 62-66


62 بۆ به‌یانی كه‌ دوای ئاماده‌كردنه‌، كاهینانی باڵا و فه‌ریسییه‌كان له‌لای پیلاتۆس كۆبوونه‌وه‌، 63 وتیان: (گه‌وره‌م، بیرمان‌كه‌وته‌وه‌ ئه‌و چه‌واشه‌كاره‌ كاتێ زیندوو بوو وتی: "دوای سێ ڕۆژ هه‌ڵده‌ستمه‌وه‌." 64 جا فه‌رمان بده‌ تاكو ڕۆژی سێیه‌م گۆڕه‌كه‌ی پاس بكرێت، نه‌وه‌ك قوتابییه‌كانی بێن و بیدزن، ئه‌وسا به‌ گه‌ل بڵێن له‌نێوان مردووان هه‌ڵستاوه‌ته‌وه‌. جا چه‌واشه‌ی دوایی له‌وه‌ی یه‌كه‌م خراپتر ده‌بێت.) 


65 پیلاتۆسیش وتی: (پاسه‌وانتان هه‌یه‌، بڕۆن چۆنتان پێ باشه‌ وا پاسی بكه‌ن.) 66 ئه‌وانیش چوون گۆڕه‌كه‌یان پاس كرد، مۆریان له‌ به‌رده‌كه‌ دا و پاسه‌وانیان دانا. 

زیندووبوونه‌وه‌ی عیسا 











مه‌تا 28: 1-4


1 دوای شه‌ممه‌ له‌ به‌ره‌به‌یانی یه‌كه‌می هه‌فته‌دا، مریه‌می مه‌جده‌لی و مریه‌مه‌‌كه‌ی دیكه‌ هاتن ته‌ماشای گۆڕه‌كه‌ بكه‌ن. 


2 له‌ناكاو بوومه‌له‌رزه‌یه‌كی به‌هێز ڕووی‌دا، چونكه‌ فریشته‌یه‌كی خوداوه‌ند له‌ ئاسمانه‌وه‌ هاته‌ خواره‌وه‌، چوو به‌رده‌كه‌ی گلۆر كرده‌وه‌ و له‌سه‌ری دانیشت. 3 ڕوخساری وه‌ك بروسكه‌ وابوو، جله‌كانی وه‌ك به‌فر سپی بوو. 4 پاسه‌وانه‌كان له‌ ترسی ئه‌و له‌رزین و وه‌ك مردوویان لێ هات.

زیندووبوونه‌وه‌ی عیسا












مه‌رقۆس 16: 1-4

1 كه‌ شه‌ممه‌ به‌سه‌رچوو، مریه‌می مه‌جده‌لی و مریه‌می دایكی یاقوب و سالومه‌، بۆن‌وبه‌رامیان كڕی تاكو بچن و چه‌وری بكه‌ن. 2 له‌ یه‌كه‌م ڕۆژی هه‌فته‌دا، به‌یانی زوو له‌گه‌ڵ خۆر هه‌ڵاتن، هاتنه‌ سه‌ر گۆڕه‌كه‌. 3 به‌ یه‌كتریان ده‌ووت: (باشه‌ كێ به‌ردی سه‌ر ده‌رگای گۆڕه‌كه‌مان بۆ گلۆر ده‌كاته‌وه‌؟) 


4 كه‌ سه‌یریان كرد، بینییان به‌رده‌كه‌ گلۆر كراوه‌ته‌وه‌، هه‌رچه‌نده‌ زۆر گه‌وره‌ بوو.

















مه‌تا 28: 5-7


5 به‌ڵام فریشته‌كه‌ به‌ ژنه‌كانی وت: (مه‌ترسن، چونكه‌ ده‌زانم به‌ شوێن عیسای له‌خاچ‌دراو ده‌گه‌ڕێن. 6 ئه‌و لێره‌ نییه‌، وه‌ك خۆی فه‌رمووی، هه‌ڵستێندراوه‌ته‌وه‌. وه‌رن سه‌یری ئه‌و شوێنه‌ بكه‌ن كه‌ لێی درێژكرابوو. 7 خێرا بڕۆن و به‌ قوتابییه‌كانی بڵێن: "ئه‌و له‌نێو مردووان‌دا هه‌ڵستێندراوه‌ته‌وه‌، پێش ئێوه‌ ده‌چێته‌ جه‌لیل، له‌وێ ده‌یبینن." ئه‌وه‌تا پێم وتن.)

هه‌ڵستانه‌وه‌ 













یۆحه‌نا 20: 1-10

1 له‌ سه‌ره‌تای هه‌فته‌دا، هێشتا تاریك بوو، مریه‌می مه‌جده‌لی هاته‌ سه‌ر گۆڕه‌كه‌ و بینی به‌رده‌كه‌ له‌سه‌ر گۆڕه‌كه‌ گلۆر كراوه‌ته‌وه‌. 2 ئه‌ویش ڕایكرد و هاته‌ لای شیمۆن په‌ترۆس و ئه‌و قوتابییه‌ی دیكه‌ كه‌ عیسا خۆشی‌ده‌ویست، پێی‌ووتن: (گه‌وره‌یان له‌ گۆڕه‌كه‌دا بردووه‌ و نازانین له‌كوێ دایانناوه‌!) 


3 ئینجا په‌ترۆس و قوتابییه‌كه‌ی دیكه‌ ده‌رچوون و هاتنه‌ سه‌ر گۆڕه‌كه‌. 4 هه‌ردووكیان به‌یه‌كه‌وه‌ ڕایان ده‌كرد، به‌ڵام قوتابییه‌كه‌ی دیكه‌ پێش په‌ترۆس كه‌وت و زووتر گه‌یشته‌ سه‌ر گۆڕه‌كه‌. 5 دانه‌ویه‌وه‌ و بینی كه‌تانه‌كه‌ دانراوه‌، به‌ڵام نه‌چووه‌ ژووره‌وه‌. 6 ئینجا شیمۆن په‌ترۆس كه‌ دوای‌كه‌وتبوو هات و چووه‌ ناو گۆڕه‌كه‌، بینی كه‌تانه‌كه‌ دانراوه‌. 7 ده‌سته‌سڕه‌كه‌ش كه‌ به‌سه‌ری عیساوه‌ بوو له‌گه‌ڵ كه‌تانه‌كه‌ دانه‌نرابوو، به‌ڵكو به‌ جیا له‌ جێیه‌ك پێچراوه‌ته‌وه‌. 8 ئه‌وسا قوتابییه‌كه‌ی دیكه‌ش كه‌ یه‌كه‌م جار هاتبووه‌ سه‌ر گۆڕه‌كه‌ چووه‌ ژووره‌وه‌. بینی و باوه‌ڕی هێنا. 9 چونكه‌ هێشتا له‌ نووسراوه‌كان تێ‌نه‌گه‌یشتبوون كه‌ ده‌بێ له‌نێوان مردووان‌دا هه‌ڵستێته‌وه‌. 10 دواتر قوتابییه‌كان گه‌ڕانه‌وه‌ شوێنی خۆیان. 


عیسا بۆ مریه‌م ده‌رده‌كه‌وێ 










یۆحه‌نا 20: 11-18

11 به‌ڵام مریه‌م له‌لای گۆڕه‌كه‌ له‌ ده‌ره‌وه‌ ڕاوه‌ستا بوو ده‌گریا. كاتێ ده‌گریا بۆ گۆڕه‌كه‌ دانه‌ویه‌وه‌، 12 بینی دوو فریشته‌ به‌ جلی سپییه‌وه‌ له‌و شوێنه‌ی ته‌رمه‌كه‌ی عیسای لێ دانرابوو دانیشتوون، یه‌كێك له‌لای سه‌ریه‌وه‌ ئه‌وی دیكه‌ له‌لای پێی. 


13 پێیان وت: (خانم، بۆ ده‌گریێیت؟) 


پێی‌ووتن: (گه‌وره‌میان بردووه‌، نازانم له‌كوێ دایانناوه‌.) 14 كه‌ ئه‌مه‌ی وت ئاوڕی دایه‌وه‌، بینی عیسا ڕاوه‌ستاوه‌، به‌ڵام نه‌یزانی عیسایه‌. 


15 عیسا پێی فه‌رموو: (خانم! بۆ ده‌گریێیت؟ به‌دوای كێ‌دا ده‌گه‌ڕێیت؟) وایزانی باخه‌وانه‌كه‌یه‌، پێی‌ووت: (گه‌وره‌م، ئه‌گه‌ر تۆ بردووته‌ پێم بڵێ له‌كوێ داتناوه‌ تاكو بیبه‌مه‌وه‌.) 


16 عیساش پێی فه‌رموو: (مریه‌م!) 


ئه‌ویش ئاوڕی دایه‌وه‌ و به‌ عیبری پێی‌ووت: (ڕابۆنی!)، واتا: مامۆستا. 


17 عیسا پێی فه‌رموو: (ده‌ستم لێ مه‌ده‌، چونكه‌ هێشتا بۆ لای باوك به‌رز نه‌بوومه‌ته‌وه‌. به‌ڵام بڕۆ لای برایانم و پێیان بڵێ: "من به‌رز ده‌بمه‌وه‌ بۆ لای باوكم و باوكتان، خودام و خوداتان.") 


18 مریه‌می مه‌جده‌لی هات و به‌ قوتابییه‌كانی ڕاگه‌یاند: (گه‌وره‌م بینی!) ئه‌وه‌شی پێ‌ووتن كه‌ پێی فه‌رمووبوو.

قسه‌ی پاسه‌وانه‌كان 












مه‌تا 28: 11-15

11 كه‌ ده‌ڕۆیشتن، هه‌ندێك له‌ پاسه‌وانه‌كان هاتنه‌ ناو شار و ئه‌وه‌ی ڕووی‌دابوو بۆ كاهینانی باڵایان گێڕایه‌وه‌. 12 ئه‌وانیش له‌گه‌ڵ پیران كۆبوونه‌وه‌ و ڕاوێژیان كرد، زیوێكی زۆریان دایه‌ سه‌ربازه‌كان و 13 وتیان: (بڵێن، "كاتێ ئێمه‌ خه‌وتبووین، قوتابییه‌كانی له‌ شه‌ودا هاتن و دزییان." 14 ئه‌گه‌ر ئه‌مه‌ش له‌لای فه‌رمانڕه‌وا بیسترا، ئه‌وا ڕازی ده‌كه‌ین و له‌ گرفته‌كه‌ ده‌تانپارێزین.) 15 ئه‌وانیش زیوه‌كه‌یان وه‌رگرت و چۆن فێركران، كردییان، جا ئه‌م قسه‌یه‌ تاكو ئه‌مڕۆش له‌ناو جوله‌كه‌ بڵاو بۆته‌وه‌. 


دووان له‌ قوتابییه‌كان عیسا ده‌بینن 









لۆقا 24: 13-35

13 هه‌ر له‌و ڕۆژه‌دا دووان له‌وان ده‌چوونه‌ گوندێك شه‌ست تیرهاوێژ له‌ ئۆرشه‌لیم دوور بوو، ناوی ئه‌مواس بوو. 14 له‌گه‌ڵ یه‌كتری باسی هه‌موو ئه‌و شتانه‌یان ده‌كرد كه‌ ڕووی‌دابوو. 15 كاتێ قسه‌ و گفتوگۆیان ده‌كرد، عیسا خۆی لێیان نزیك‌بۆوه‌ و له‌گه‌ڵیان ده‌ڕۆیشت، 16 به‌ڵام چاویان له‌ ناسینی به‌سترا. 


17 پێی فه‌رموون: (ئه‌وه‌ به‌ڕێوه‌ باسی چی ده‌كه‌ن؟) 


به‌ ڕوویه‌كی خه‌مناكه‌وه‌ ڕاوه‌ستان. 18 یه‌كێكیان ناوی كلیۆپاس بوو وه‌ڵامی دایه‌وه‌: (ئایا ته‌نیا تۆ له‌ ئۆرشه‌لیم بیانی و ئاگات له‌و شتانه‌ نییه‌ كه‌ له‌م ڕۆژانه‌دا تیای‌دا ڕووی‌داوه‌؟) 


19 پێی فه‌رموون: (چییه‌؟) 


پێیان وت: (باسی عیسای ناسیره‌یی، كه‌ پێغه‌مبه‌رێكی توانادار بوو له‌ قسه‌ و كرداردا، له‌به‌رده‌م خودا و هه‌موو گه‌ل، 20 چۆن كاهینانی باڵا و فه‌رمانڕه‌واكانمان دایانه‌ ده‌ست سزای مردن و له‌ خاچیان دا. 21 به‌ڵام ئێمه‌ هیوادار بووین كه‌ ئه‌و خه‌ریكه‌ ئیسرائیل بكڕێته‌وه‌. له‌گه‌ڵ هه‌موو ئه‌مانه‌ش‌دا ئه‌مڕۆ سێیه‌م ڕۆژه‌ ئه‌مه‌ ڕووی‌داوه‌. 22 كه‌چی هه‌ندێك له‌ ژنانمان سه‌رسامیان كردین، به‌یانی زوو له‌سه‌ر گۆڕه‌كه‌ بوونه‌ و 23 ته‌رمه‌كه‌یان نه‌بینی‌بوو، هاتنه‌وه‌ وتیان، فریشته‌مان بینیوه‌ ده‌ڵێن ئه‌و زیندووه‌. 24 هه‌ندێكی ئێمه‌ش چوونه‌ سه‌ر گۆڕه‌كه‌ و بینییان وایه‌، وه‌ك ژنه‌كان وتیان، به‌ڵام ئه‌ویان نه‌بینی‌بوو.) 


25 ئه‌ویش پێی فه‌رموون: (ئه‌ی گێل و دڵخاوه‌كان له‌ باوه‌ڕكردن به‌ هه‌موو ئه‌وه‌ی پێغه‌مبه‌ران باسیان كردووه‌! 26 نه‌ده‌بووایه‌ مه‌سیح ئه‌م شتانه‌ بچێژێت و بچێته‌ ناو شكۆمه‌ندییه‌كه‌ی خۆی؟) 27 ئه‌وسا ده‌ستی پێ‌كرد له‌ موسا و له‌ هه‌موو پێغه‌مبه‌رانه‌وه‌ ئه‌و شتانه‌ی ده‌رباره‌ی خۆی بوو له‌ هه‌موو نووسراوه‌كان‌دا بۆیان ڕوون بكاته‌وه‌. 


28 كاتێ نزیكی ئه‌و گونده‌ بوون كه‌ بۆی ده‌چوون، عیسا وای پیشان دا كه‌ بۆ شوێنێكی دوورتر ده‌چێت. 29 ئه‌وانیش زۆر لێی پاڕانه‌وه‌، وتیان: (له‌لامان بمێنه‌وه‌، چونكه‌ وا ئێواره‌یه‌ و ڕۆژیش له‌ ئاوابوونه‌.) جا چووه‌ ژووره‌وه‌ تاكو له‌گه‌ڵیان بمێنێته‌وه‌. 


30 كاتێ له‌گه‌ڵیان دانیشتبوو، نانێكی هه‌ڵگرت، سوپاسی خودای كرد و له‌تی‌كرد، پێی‌دان. 31 ئینجا چاویان كرایه‌وه‌ و ناسیانه‌وه‌، ئیتر له‌به‌رچاویان نه‌ما. 32 به‌ یه‌كتریان وت: (ئه‌رێ كاتێ له‌ ڕێگا قسه‌ی بۆ ده‌كردین و نووسراوه‌كانی بۆمان ڕوون ده‌كرده‌وه‌، دڵمان له‌ ناومان‌دا گڕی نه‌گرتبوو؟) 


33 ئینجا یه‌كسه‌ر هه‌ڵستان و هاتنه‌وه‌ ئۆرشه‌لیم، بینییان یازده‌كه‌ و ئه‌وانه‌ی له‌گه‌ڵیان‌دان كۆبوونه‌ته‌وه‌ و 34 ده‌ڵێن: (به‌ ڕاستی خوداوه‌ند هه‌ڵستاوه‌ته‌وه‌ و بۆ شیمۆن ده‌ركه‌وتووه‌.) 35 ئه‌مانیش باسی ئه‌و شتانه‌ی ڕێگایان كرد، چۆن له‌ نان‌له‌تكردنه‌كه‌دا خۆی پێیان ناساندبوو. 


عیسا بۆ نێردراوان ده‌رده‌كه‌وێ 










لۆقا 24: 36-43

36 كه‌ باسی ئه‌مه‌یان ده‌كرد، خۆی له‌ناوه‌ڕاستیان ڕاوه‌ستا و پێی فه‌رموون: (سڵاوتان لێ بێت.) 


37 سام دایگرتن و ترسان، وایان ده‌زانی ڕۆحێك ده‌بینن. 38 پێی فه‌رموون: (بۆچی شێواون؟ بۆچی گومان ده‌كه‌وێته‌ دڵتان؟ 39 سه‌یری ده‌ست و پێم بكه‌ن، ئه‌وه‌ خۆمم. ده‌ستم لێ بده‌ن و ببینن، چونكه‌ ڕۆح گۆشت و ئێسقانی نییه‌ وه‌ك ده‌بینن كه‌ هه‌مه‌.) 


40 كه‌ ئه‌مه‌ی فه‌رموو، ده‌ست و پێی پیشاندان. 41 له‌ خۆشی و سه‌رسوڕمان‌دا هێشتا باوه‌ڕیان نه‌ده‌كرد، پێی فه‌رموون: (لێره‌ خواردنتان هه‌یه‌؟) 42 ئه‌وانیش پارچه‌یه‌ك ماسی برژاویان دایێ. 43 وه‌ریگرت و له‌به‌رچاویان خواردی. 


ده‌ركه‌وتنی مه‌سیح بۆ تۆماس 










یۆحه‌نا 20: 24-29

24 به‌ڵام تۆماس كه‌ یه‌كێكه‌ له‌ دوازده‌كه‌ به‌ دیدمۆس ناسراوبوو، كاتێ عیسا هات له‌گه‌ڵیان نه‌بوو. 25 قوتابییه‌كانی دیكه‌ پێیان وت: (گه‌وره‌مان بینی!) 


ئه‌ویش پێی‌ووتن: (ئه‌گه‌ر نیشانه‌ی بزماره‌كان به‌ ده‌ستیه‌وه‌ نه‌بینم، په‌نجه‌ نه‌خه‌مه‌ شوێنی بزماره‌كانه‌وه‌، ده‌ست له‌ كه‌له‌كه‌ی نه‌ده‌م هه‌رگیز باوه‌ڕ ناكه‌م.) 


26 دوای هه‌شت ڕۆژ، قوتابییه‌كانی دیسان له‌ ژووره‌وه‌ بوون و تۆماسیش له‌گه‌ڵیان بوو، ده‌رگاكانیش داخرابوون، عیسا هات و له‌ناوه‌ڕاست ڕاوه‌ستا، فه‌رمووی: (سڵاوتان لێ بێت!) 27 ئینجا به‌ تۆماسی وت: (په‌نجه‌ت بێنه‌ ئێره‌ و ده‌ستم ببینه‌، ده‌ستت بێنه‌ و له‌ كه‌له‌كه‌می بده‌. بێ‌باوه‌ڕ مه‌به‌ به‌ڵكو باوه‌ڕ بهێنه‌.) 


28 تۆماس وه‌ڵامی دایه‌وه‌: (ئه‌ی خوداوه‌ند و خودام!) 


29 عیسا پێی فه‌رموو: (چونكه‌ منت بینی باوه‌ڕت كرد؟ خۆزگه‌ ده‌خوازرێ به‌وانه‌ی نه‌یانبینی و باوه‌ڕیان‌هێنا.)

ده‌ركه‌وتنی عیسا له‌سه‌ر ده‌ریاچه‌ 










یۆحه‌نا 21: 1-14

1 دوای ئه‌مه‌ دیسان عیسا له‌ ده‌ریاچه‌ی ته‌به‌ریه‌ خۆی بۆ قوتابییه‌كان ده‌رخست، ئاوا خۆی ده‌رخست: 2 شیمۆن په‌ترۆس و تۆماس كه‌ به‌ دیدمۆس ناسراوه‌، له‌گه‌ڵ نه‌سه‌نئیل كه‌ خه‌ڵكی قانای جه‌لیل بوو، هه‌روه‌ها كوڕه‌كانی زه‌بدی و دوو قوتابی دیكه‌ی ئه‌و پێكه‌وه‌ بوون. 3 شیمۆن په‌ترۆس پێی‌ووتن: (بۆ ڕاو ده‌چم.) پێیان وت: (ئێمه‌ش له‌گه‌ڵت دێین.) ئینجا ڕۆیشتن و سواری به‌له‌م بوون، له‌و شه‌وه‌دا هیچیان نه‌گرت. 


4 كاتی به‌ره‌به‌یان، عیسا له‌سه‌ر كه‌ناره‌كه‌ وه‌ستا، به‌ڵام قوتابییه‌كان نه‌یانزانی ئه‌وه‌ عیسایه‌. 


5 عیسا پێی فه‌رموون: (كوڕینه‌، هیچ ماسیتان پێ‌نییه‌؟) وه‌ڵامیان دایه‌وه‌: (نه‌خێر.) 


6 پێی فه‌رموون: (تۆڕه‌كه‌ هه‌ڵبده‌نه‌ لای ڕاستی به‌له‌مه‌كه‌، ده‌بیننه‌وه‌.) جا هه‌ڵیاندا و ئیتر له‌به‌ر زۆری ئه‌و ماسییانه‌ی تیای‌دا بوو نه‌یانتوانی ڕایكێشنه‌وه‌. 


7 ئه‌و قوتابییه‌ی عیسا خۆشی‌ده‌ویست به‌ په‌ترۆسی وت: (ئه‌وه‌ خوداوه‌نده‌!) كاتێ په‌ترۆس بیستی (ئه‌وه‌ خوداوه‌نده‌،) خۆی به‌ جله‌كانی داپۆشی چونكه‌ ڕووت بوو، خۆی هه‌ڵدایه‌ ناو ئاوه‌كه‌. 8 قوتابییه‌كانی دیكه‌ به‌ به‌له‌مه‌كه‌ هاتن و تۆڕی ماسییه‌كه‌یان ڕاده‌كێشا، چونكه‌ له‌ وشكایی دوور نه‌بوون، ته‌نها دوو سه‌د باڵ. 9 كاتێ دابه‌زینه‌ وشكایی، بینییان وا خه‌ڵووز ئاماده‌ كراوه‌ و ماسی خراوه‌ته‌ سه‌ری له‌گه‌ڵ نان. 


10 عیسا پێی فه‌رموون: (له‌و ماسییانه‌ بهێنن كه‌ ئێستا گرتتان.) 


11 شیمۆن په‌ترۆسیش سه‌ركه‌وت و تۆڕه‌كه‌ی ڕاكێشایه‌ سه‌ر وشكانی، سه‌د و په‌نجا و سێ ماسی گه‌وره‌ی تێدابوو، له‌گه‌ڵ زۆریه‌كه‌شی تۆڕه‌كه‌ نه‌دڕا. 12 عیسا پێی فه‌رموون: (وه‌رن بخۆن.) ئیتر كه‌س له‌ قوتابییه‌كان نه‌ی‌وێرا پرسیاری لێ بكات: (تۆ كێیت؟) زانییان خوداوه‌نده‌. 13 عیسا هات، نانه‌كه‌ی هه‌ڵگرت و پێی‌دان، ماسیه‌كه‌ش ئاوا. 14 ئه‌مه‌ سێیه‌م جاره‌ عیسا بۆ قوتابییه‌كان ده‌ركه‌وێت پاش هه‌ڵستانه‌وه‌ی له‌نێو مردووان‌دا.

گه‌ڕانه‌وه‌ی په‌ترۆس بۆ خزمه‌ت 










یۆحه‌نا 21: 15-24

15 دوای ئه‌وه‌ی نانیان خوارد عیسا به‌ شیمۆن په‌ترۆسی فه‌رموو: (شیمۆنی یۆنا، منت له‌وانه‌ خۆشتر ده‌وێت؟) 


پێی‌ووت: (به‌ڵێ خوداوه‌ند، ده‌زانیت خۆشم‌ده‌وێیت.) 


پێی فه‌رموو: (به‌رخه‌كانم بله‌وه‌ڕێنه‌.) 


16 دیسان پێی فه‌رمووه‌وه‌: (شیمۆنی یۆنا، منت خۆش‌ده‌وێت؟) 


پێی‌ووت: (به‌ڵێ خوداوه‌ند، ده‌زانیت خۆشم‌ده‌وێیت.) 


پێی فه‌رموو: (شوانایه‌تی مه‌ڕه‌كانم بكه‌.) 


17 سێیه‌م جار پێی فه‌رموو: (شیمۆنی یۆنا، منت خۆش‌ده‌وێت؟) 


په‌ترۆس دڵگران بوو، چونكه‌ سێ جار پێی فه‌رموو: (منت خۆش‌ده‌وێت؟) پێی‌ووت: (ئه‌ی خوداوه‌ند، هه‌موو شتێك ده‌زانیت. ده‌زانیت كه‌ خۆشم‌ده‌وێیت.) 


عیسا پێی فه‌رموو: (مه‌ڕه‌كانم بله‌وه‌ڕێنه‌. 18 ڕاستی ڕاستیت پێ ده‌ڵێم، كاتێ گه‌نج بوویت پشتێنه‌كه‌ت ده‌به‌ست و بۆ هه‌ر شوێنێك بتویستبووایه‌ ده‌ڕۆیشتی. به‌ڵام كاتێ پیر ده‌بیت ده‌ستت درێژ ده‌كه‌یت و یه‌كێكی دیكه‌ پشتێنه‌كه‌ت ده‌به‌ستێت و ده‌تباته‌ شوێنێك كه‌ ناته‌وێت.) 19 ئه‌مه‌ی وت وه‌ك ئاماژه‌كردنێك بۆ مردنی په‌ترۆس كه‌ خودا شكۆدار ده‌كات. كه‌ ئه‌مه‌ی فه‌رموو، پێی فه‌رموو: (دوام بكه‌وه‌!) 


20 په‌ترۆس ئاوڕی دایه‌وه‌ و ئه‌و قوتابییه‌ی بینی كه‌ عیسا خۆشی‌ده‌ویست دوایان كه‌وتووه‌ - ئه‌وه‌ی له‌ كاتی شێوه‌كه‌ شانی به‌ سینگی عیسا دابوو، پێی‌ووت: (گه‌وره‌م، كێیه‌ ئه‌وه‌ی به‌ گرتنت ده‌دات؟) - 21 كاتێ په‌ترۆس ئه‌مه‌ی بینی به‌ عیسای وت: (خوداوه‌ند ئه‌ی ئه‌مه‌ چی لێدێت؟) 


22 عیساش پێی فه‌رموو: (ئه‌گه‌ر بمه‌وێت ده‌مێنێته‌وه‌ تاكو دێمه‌وه‌، به‌ تۆ چی؟ تۆ دوام بكه‌وه‌.) 23 ئیتر ئه‌م قسه‌یه‌ له‌نێو برایان وا بڵاو بۆوه‌ كه‌ ئه‌و قوتابییه‌ نامرێت. به‌ڵام عیسا پێی نه‌فه‌رموو كه‌ نامرێت، به‌ڵكو (ئه‌گه‌ر بمه‌وێت ده‌مێنێته‌وه‌ تاكو دێمه‌وه‌، به‌ تۆ چی؟) 


24 ئه‌مه‌ش ئه‌و قوتابییه‌یه‌ كه‌ ده‌رباره‌ی ئه‌م شتانه‌ شایه‌تی ده‌دات و ئه‌م شتانه‌ی نووسیوه‌. ئێمه‌ش ده‌زانین شایه‌تییه‌كه‌ی ڕاسته‌. 


ده‌ركه‌وتنی عیسا بۆ قوتابییه‌كان 










مه‌تا 28: 16-20

16 ئیتر یازده‌ قوتابییه‌كه‌ چوونه‌ جه‌لیل، بۆ ئه‌و كێوه‌ی عیسا فه‌رمانی پێ‌دابوون. 17 كاتێ بینییان كڕنۆشیان بۆ برد، به‌ڵام هه‌ندێكیان گومانیان كرد. 18 عیسا لێیان نزیك‌بۆوه‌ و قسه‌ی بۆ كردن: (هه‌موو ده‌سه‌ڵاتێكم له‌ ئاسمان و له‌سه‌ر زه‌وی دراوه‌تێ. 19 كه‌واته‌ بڕۆن، هه‌موو نه‌ته‌وه‌كان بكه‌نه‌ قوتابی، به‌ ناوی باوك و كوڕ و ڕۆحی پیرۆز له‌ئاویان‌هه‌ڵبكێشن، 20 فێریان بكه‌ن هه‌موو ئه‌وه‌ی فه‌رمانم پێ كردوون بیپارێزن. ئه‌وه‌تا من هه‌موو ڕۆژێك له‌گه‌ڵتانم، تاكو كۆتایی ڕۆژگار.) 
















مه‌رقۆس 16: 16-18

16 ئه‌وه‌ی باوه‌ڕ ده‌هێنێ و له‌ئاوهه‌ڵده‌كێشرێ ڕزگاری ده‌بێت، ئه‌وه‌ش كه‌ باوه‌ڕ ناهێنێ، تاوانبار ده‌كرێت. 17 ئه‌وانه‌ی باوه‌ڕ ده‌هێنن ئه‌م نیشانانه‌یان له‌گه‌ڵ ده‌بێت، به‌ ناوی من ڕۆحی‌پیس ده‌رده‌كه‌ن و به‌ زمانی نوێ ده‌دووێن، 18 به‌ ده‌ستیان مار ده‌گرن، ئه‌گه‌ر ژه‌هرێكی كوشنده‌ش بخۆنه‌وه‌ زیانیان پێ ناگات، ده‌ست له‌سه‌ر نه‌خۆش داده‌نێن و چاك ده‌بنه‌وه‌.) 

















لۆقا 24: 44-52


44 ئینجا پێی فه‌رموون: (ئه‌م قسانه‌م بۆ كردن كاتێ له‌گه‌ڵتان بووم: پێویسته‌ هه‌موو ئه‌وانه‌ی له‌ ته‌وراتی موسا و پێغه‌مبه‌ران و زه‌بووردا ده‌رباره‌ی من نووسراون بێته‌ دی.) 


45 ئینجا مێشكی كردنه‌وه‌، تاكو نووسراوه‌كان تێ‌بگه‌ن. 46 پێی فه‌رموون: (ئاوا نووسراوه‌، كه‌ مه‌سیح ئازار ده‌چێژێت و له‌ ڕۆژی سێیه‌م له‌نێو مردووان هه‌ڵده‌ستێته‌وه‌، 47 به‌ ناوی ئه‌ویش تۆبه‌كردن بۆ لێخۆشبوونی گوناه‌ بۆ هه‌موو گه‌لان جاڕبدرێت، ده‌ستپێك له‌ ئۆرشه‌لیمه‌وه‌. 48 ئێوه‌ شایه‌تی ئه‌م شتانه‌ن. 49 ئه‌وه‌تا من بۆتانی ده‌نێرم، به‌ڵێنه‌كه‌ی باوكم. به‌ڵام له‌ شار بمێننه‌وه‌، تاكو له‌ به‌رزاییه‌وه‌ هێزتان له‌به‌ر ده‌كرێت.) 


50 ئینجا ئه‌وانی بۆ بێت‌عه‌نیا برده‌ ده‌ره‌وه‌، ده‌ستی به‌رز كرده‌وه‌ و به‌ره‌كه‌تداری كردن. 51 كاتێ به‌ره‌كه‌تداری ده‌كردن، لێیان جیابۆوه‌ و به‌رزكرایه‌وه‌ ئاسمان. 52 ئه‌وانیش كڕنۆشیان بۆ برد و به‌ شادییه‌كی گه‌وره‌وه‌ گه‌ڕانه‌وه‌ ئۆرشه‌لیم.

ئامانجی نووسینه‌كه‌ی 











یۆحه‌نا 20: 30-31

30 عیسا له‌به‌رده‌م قوتابییه‌كانی زۆر نیشانه‌ی دیكه‌ی كرد كه‌ له‌م په‌ڕتووكه‌دا نه‌نووسراوه‌. 31 به‌ڵام ئه‌مانه‌ی نووسراون تاكو باوه‌ڕ بهێنن كه‌ عیسا مه‌سیحه‌، كوڕی خودایه‌، تاكو به‌ باوه‌ڕهێنان به‌ ناوی ئه‌و ژیانتان هه‌بێت. 

